(۱۰۸)۔ سورہ الکوثر 
(۳ آیات) 
بسم اللہ الرحمن الرحیم
اللہ رحمن و رحیم کے نام سے 

تعارف
نام
پہلی ہی آیت میں  کوثر (خیر کثیر) کے عطا کیے جانے کی خوش خبری دی گئی ہے اس مناسبت سے اس سورہ کا نام اََْلکوْثَر ہے۔ 
زمانۂ نزول
 مکی ہے اور مضمون سے اندازہ ہوتا ہے کہ یہ مکہ کے آخری دور میں  نازل ہوئی ہو گی جبکہ نبی صلی اللہ علیہ و سلم مخالفتوں  کے طوفان سے گزر رہے تھے اور آپؐ کے دشمن آپؐ کوبد نام کرنے کے لیے ایڑی چوٹی کا زور لگا رہے تھے۔ 
مرکزی مضمون
یہ سورہ نبی صلی اللہ علیہ و سلم کے لیے عظیم بشارت اور آپؐ کے حق میں  فضل خاص کا اعلان ہے۔ 
نظم کلام
آیت ۱ میں  آپؐ کو خیر کثیر عطا کیے جانے کی خوش خبری دی گئی ہے۔ آیت ۲ میں اس کے شکر کے طور پر نماز اور قربانی کا اہمتام کرنے کا حکم دیا گیا ہے۔ 
آیت ۳ میں  آپؐ کو تسلی دی گئی ہے کہ جو لوگ آپؐ کی دشمنی پر تلے ہوۓ ہیں  وہ آپؐ کا کچھ بگاڑ نہ سکیں  گے البتہ اپنے کو بہت بڑے خیر سے ضرور محروم کر لیں  گے۔ 
ترجمہ
اللہ رحمٰن و رحیم کے نام سے 
۱۔۔۔۔۔۔۔۔ ہم ۱*  نے تمہیں  ۲*  کوثر عطا کیا ۳*  
۲۔۔۔۔۔۔۔۔ پس تم اپنے رب کے لیے نماز پڑھو اور قربانی کرو ۴*  
۳۔۔۔۔۔۔۔۔ بے شک تمہارا دشمن ہی خیر سے محروم ہے ۵* 
تفسیر
۱۔۔۔۔۔۔۔۔ یہ شاہانہ طرز کلام ہے جس میں  واحد کی بجاۓ جمع کی ضمیر اِنَّا (ہم نے ) استعمال کی گئی ہے اور مقصود اس شان کا اظہار ہے جس کے ساتھ نبی اکرم صلی اللہ علیہ و سلم کو کوثر کا بابرکت عطیہ دربار خداوندی سے عنایت ہوا ہے۔ 
۲۔۔۔۔۔۔۔۔ خطاب براہ راست نبی صلی اللہ علیہ و سلم سے ہے۔ 
۳۔۔۔۔۔۔۔۔ کوثر کے معنی خیر کثیر کے ہیں  (النہایۃ ج ۴ ص ۳۷ ، لسان العرب ج ۵ ص ۱۳۳) اور اسی مناسبت سے یہ جنت کی اس نہر کا نام ہے جو نبی صلی اللہ علیہ و سلم کو آخرت میں  عطا کی جاۓ گی مفسر قرآن حضرت عبداللہ بن عباس نے کوثر سے خیر کثیر مراد لیا ہے جس میں  جنت کی نہر بھی شامل ہے چنانچہ بخاری کی روایت ہے کہ : 
عن سعید بن جُبُیْر عبابن عباسؓ انہ قال فِی الکوثر ھُوالخَیْرُ الذی اَعطاہُ اللہُ ایَّاہُ۔ قالَ ابو بشرْ قُلتُ لِسعید بن جُبَیْرٍ فاِنّ النَاسَ یَزْ عَمُوْ نَ اَنَّہُ نَھْرٌ  فِی الجَنّۃِ۔ فقالَ سَعیدٌ اَلنَّھْرُالَّذِی فِی الجَنَّۃِ مِنَ الخَیْرِ الَّذِی اَعْطَاہُ اللُ اِیَّاہُ۔  (بخاری کتابُ التفسیر )
’’سعید بن جُبیر ابن عباس سے روایت کرتے ہیں  کہ انہوں  نے فرمایا کوثر وہ خیر ہے جو اللہ نے نبی صلی اللہ علیہ و سلم کو عطا فرمایا۔ ابو بشر (راوی) کہتے ہیں  کہ میں  نے سعید بن جُبیر سے کہا : لوگوں  کا خیال ہے کہ وہ جنت کی ایک نہر ہے۔ سعید  نے جواب دیا کہ جنت کی نہر اسی خیر میں  سے ہے جو اللہ نے آپؐ کو عطا فرمایا ہے ‘‘ 
اسی طرح اس کے مفہوم میں وہ حوض بھی شامل ہے جو قیامت کے دن میدان حشر میں  آپ کو عطا کیا جاۓ گا جس کا پانی آپؐ اپنے مخلص پیروؤں  کو پلائیں  گے۔ حدیث میں  اس حوض پربھی کوثر کا اطلاق کیا گیا ہے۔ صحیح مسلم میں  حضرت انس کی روایت ہے کہ آپؐ نے کوثر کی تشریح کرتے ہوۓ فرمایا : 
ھُو حوضٌ ترِدُ عَلَیہِ اُمَّتِی یَومَ القیامۃِ۔ (مسلم کتابُ الصلاۃ) 
’’وہ ایک حوض ہے جس پر قیامت کے دن میری امت پہنچے گی۔ ‘‘ 
گویا جس خیر کثیر سے اللہ تعالیٰ نے آپؐ کو نوازا ہے اس میں  یہ دو نعمتیں  خاص طور سے قابل ذکر ہیں  کیوں کہ یہ عظیم الشان اور گراں  قدر ہونے کے علاوہ آپؐ کے مخصوص فضائل میں  شامل ہیں  اور آیت کا اشارہ جس کو حدیث نبوی نے کھول دیا ہے خاص طور سے ان دو عطیات خداوندی کی طرف ہے۔ اور جس بخشش کا وعدہ اللہ تعالیٰ فرماۓ اس کا ملنا چونکہ یقینی ہے اس لیے اس کو ماضی کے صیغہ میں  اَعْطَیْنَا (ہم نے عطا کیا) بیان فرمایا جو اس کی قطعیت کو ظاہر کرتا ہے۔ 
یہ بہت بڑی بشارت ہے جو نبی صلی اللہ علیہ و سلم کو اس وقت دی گئی جب کہ مشرکین مکہ آپؐ کے دشمن ہو گۓ تھے اور انہوں  نے آپؐ کو اذیت دینے میں  کوئی کسر اٹھا نہ رکھی تھی اس موقع پر یہ بشارت آپؐ کی تسلی کا باعث تھی نیز اس سے مخالفین پر یہ واضح کرنا مقصود تھا کہ تم جس ہستی کو اذیت پہنچا رہے ہو وہ خدا کے نزدیک کیسی عظیم المرتبت ہستی ہے جس پر خیر و برکت کی مسلسل بارش ہو رہی ہے اور اس خیر و برکت کا ظہور کس طرح حوض کوثر اور  نہر کوثر کی شکل میں  ہونے والا ہے۔ اس کے باوجود اگر تم اس کی شان میں  گستاخی کرنا چاہتے ہو تو کرو آسمان کو تو تم اس پر پھول نچھاور کرنے سے نہیں  روک سکتے ! 
نہر کوثر اور حوض کوثر کے سلسلہ میں جو بہ کثرت صحیح اور صریح حدیثیں  وارد ہوئی ہیں  ان سب کو بیان کرنا تو طوالت کا باعث ہو گا اس لیے ہم چند حدیثیں  ذیل میں  نقل کرتے ہیں  : 
نہر کوثر کا مشاہدہ نبی صلی اللہ علیہ و سلم کو معراج کے موقع پر کرایا گیا تھا۔ حضرت انس کی روایت ہے کہ : لَمَّا عُرِجَ بِا لنَّبِیِّ صَلَّی اللہ علیہ و سلم اِلَی السَّماءِ قَالَاَتَیْتُ عَلی نَھْرٍ حَافّتَاہُ قِبَابُ للُؤ لُو مُجَوّفٌ   ، فَقُلْتُماھٰذَا یَاجِبْرِیلُ ؟ قَالَ ھٰذَا الْکَوثَرُ۔ (بخاری کتابُ التفسیر) 
’’نبی صلی اللہ علیہ و سلم جب معراج کے لیے آسمان پر تشریف لے گۓ تو (وہاں  جو کچھ مشاہدہ کیا اس کا ذکر کرتے ہوۓ ) آپؐ نے فرمایا : میں  ایک نہر پر آیا جس کے دونوں  کناروں  پر مُجوّف (اندر سے خالی ) موتیوں  کے قبے بنے ہوۓ تھے میں  نے پوچھا جبرئیل یہ کیا ہے ؟  فرمایا یہ کوثر ہے ‘‘۔ 
اور بخاری ہی کی دوسری روایت میں  یہ الفاظ ہیں  : ھٰذا الکوثر الذی اعطاکَ رَبُّکَ۔ بخاری کتاب الرقاق) ’’یہ وہ کوثر ہے جو آپؐ کے رب نے آپؐ کو عطا کیا ہے ‘‘ 
اور عبداللہ بن عمر سے روایت ہے کہ رسول اللہ صلی اللہ علیہ و سلم نے فرمایا : اَلکَوثَرُ نَھْرٌ فِی الجَنَّۃِ حَافَتَاہُ مِنْ ذَھَبٍ وَمَجْراہُ عَلی الدُّرِّ وَالْیَاقُوتِ ، تُرْبَتُہُ اَطْیَبُ مِنَ الْمِسْکِ وَمَا ؤُ ہٗ  اَحْلیٰ مِنَ الْعَسَلِ وَاَبْیَضُ مِنَ الثَّلجِ۔ ( ترمذی ابوابُالتفسیر) ’’ کوثر جنت میں  ایک نہر ہے جس کے کنارے سونے کے ہیں  اور وہ یاقوت پر بہتی ہے ، اس کی مٹی مشک سے زیادہ خوشبو دار ہے اور اس کا پانی شہد سے زیادہ شیریں  اور برف سے زیادہ سفید ہے ‘‘۔ 
اور حوض کوثر کے بارے میں  حضرت سہل بن سعد کی روایت ہے کہ نبی صلی اللہ علیہ و سلم نے فرمایا : 
اِنّی فَرَطُکُمْ عَلیٰ الحَوْضِ منْ مَرَّ عَلَیَّ شَرِبَ ، وَمَنْ شَرِبَ لَم یَظْ مَأ اَبَداً۔ (بخاری کتاب الرقاق)۔ ’’ میں  تم سے پہلے حوض پر پہنچوں  گا۔ جو میرے پاس آۓ گا اس کا پانی پیۓ گا اور جو کوئی اس کا پانی پیۓ گا  اسے پھر کبھی پیاس محسوس نہ ہو گی ‘‘۔ 
عبد اللہ بن عمرو کی روایت ہے کہ آپؐ نے فرمایا : حَوضِی مَسِیْرۃُ شَھْرٍ مَاؤُ ہٗ اَبْیَضُ مِنَ اللَّبَنِ وَرِیْحُہٗ  اَطْیَبُ مِنَ المِسْکِ وَکِیْزَانُہٗ کَنُجُوْمِ السَّمَاءَ مَنْ شَرِبَ مِنْھَا فَلَایَطْمَاُ اَبَداً۔ ( بخاری کتاب الرقاق)۔ ’’ میرے حوض کا طول (یا عرض) ایک ماہ کی مسافت کے بقدر ہو گا۔ اس کا پانی دودھ سے زیادہ سفید اور اس کی خوشبو مشک سے بھی زیادہ عمدہ اور اس کے کوزے آسمان کے تاروں  کی طرح بہ کثرت ہوں  گے جو اس کا پانی پیے گا اس کو پھر کبھی پیاس نہ لگے گی۔ ‘‘ 
عقبہ بن عامر کہتے ہیں  کہ رسول اللہ صلی اللہ علیہ و سلم نے ایک روز ممبر پر چڑھ کر فرمایا: اِنّی فَرَطٌ لَکُمْ وَ اَنَا شَھِیْدٌ  عَلَیْکُمْ وَاِنّی وَاللہ لَاَنْظُرُ اِلٰی حَوْضِیْ الْآ نَ۔ (مسلم کتابُ الفضائل )۔ ’’میں  تم سے پہلے (حوض پر ) پہنچنے والا ہوں  اور تم پر گواہ ہوں  گا۔ قسم بخدا میں  اس وقت اپنے حوض کو دیکھ رہا ہوں۔ ‘‘ 
انس بن مالک کا بیان ہے کہ نبی صلی اللہ علیہ و سلم نے فرمایا : لَیَرِدَنَّ عَلَیَّ الحَوْضَ رِجَالٌ  مِمَّنْ صَاحَبَنِی حَتَّی اِذارَأ یتُھُمْ و رُفِعُو اَ اِلَیّ اتُلِجُوْا دُوْنِی فَلَاَقُولَنَّ اَیْ رَبِّ اَصَیْحَابِیْ اُصَیْحَابِیْ فَلیُقَا لَنَّ لِی أِ  نَّکَ لَا تَدْرِیْ مَا اَحْدَثُوا بَعْدَکَ۔ (مسلم کتابُ الفضائل)۔ ’’ میرے حوض پر کچھ ایسے لوگ بھی آئیں  گے جو میرے ساتھ رہے ہیں۔ میں  جب انہیں  دیکھ لوں  گا اور وہ میرے پاس لاۓ جائیں  گے تو انہیں  میرے پاس سے ہٹا دیا جاۓ گا۔ میں  کہوں  گا کہ اے رب یہ میرے ساتھی ہیں۔ یہ میرے ساتھی ہیں۔ لیکن مجھ سے کہا جاۓ گا کہ آپ کو نہیں  معلوم کہ آپ کے بعد انہوں  نے کیا کیا‘‘۔ 
اس طرح کی بہ کثرت حدیثیں  جو حوض کے بارے میں  وارد ہوئی ہیں  اس بات کی صراحت کرتی ہیں  کہ آپ کے اس حوض پر آپ کی امت وارد ہو گی۔ البتہ اس سے سیراب ہونے کا موقع ان ہی لوگوں  کو دیا جاۓ گا جو آپ کے مخلص پیرو ہوں  گے اور جنہوں  نے آپ کے طریقہ (سنت) میں  کوئی تبدیلی نہیں کی ہو گی۔ 
۴۔۔۔۔۔۔۔۔ یعنی اس گراں  قدر عطیہ سے نوازے جانے پر تم اپنے رب کا شکر ادا کرو اور اس کی شکر گزاری کا طریقہ نماز اور قربانی ہے۔ گویا یہ عبارتیں  شکر کا بہترین مظہر ہیں اور خدا کے تقرب کا بہترین ذریعہ بھی۔ نبی صلی اللہ علیہ و سلم کو نماز سے جو شغف تھا اس کا اندازہ اس بات سے ہوگا کہ آپؐ رات کو اٹھ کر دیر تک نماز میں  مشغول رہتے یہاں  تک کہ آپؐ نے فرمایا کیا میں  اللہ کا شکر گزار بندہ نہ بن جاؤں  ( بخاری مسلم)۔ اسی طرح قربانی کے حکم کی تعمیل بھی آپ بڑی رغبت سے کرتے رہے۔ مدینہ میں  عید الضحیٰ کے موقع پر قربانی کرنا آپؐ کا معمول رہا اور حجۃ الوداع کے موقع پر تو آپؐ نے اپنے ہاتھ سے ۶۳ اونٹ ذبح کیے۔ 
متن میں  لفظ وَانْحَرْ  استعمال ہوا ہے جو اصلاً اونٹ کی قربانی کے لیے بولا جاتا ہے اور یہاں  اس سے مقصود ملت ابراہیمی کی طرف اشارہ کرنا ہے جس میں  اونٹ کی قربانی ایک شعار کے طور پر تھی بخلاف اس کے یہود اونٹ کی قربانی کو جائز نہیں  سمجھتے تھے۔ اس شعار کو زندہ کرنے کا حکم نبی صلی اللہ علیہ و سلم کو دیا گیا لیکن اس کا مطلب یہ نہیں  ہے کہ لازماً اونٹ ہی کی قربانی کی جاۓ ورنہ قربانی نہیں  ہو گی بلکہ جیسا کہ آپؐ کے قول و عمل ے ثابت ہے کہ قربانی دوسرے جانوروں  کی بھی کی جا سکتی ہے اس لیے یہاں  حکم کا اصل منشاء قربانی پر زور دینا ہے خواہ وہ ان جانوروں  میں  سے کسی جانور کی ہو جن کی قربانی مشروع ہے۔ حدیث میں  نحر کا لفظ گاۓ کی قربانی کے لیے بھی استعمال ہوا ہے : عَنْ جَا بِرٍ قَالَ نَحَرْنَا مَعَ َرسولِ اللہ صلی اللہ علیہ و سلم عاَ الحُدَیبِیّۃِ اِلبَقَرَۃَ عن سبعۃ والبدنۃ عن سبعۃٍ : جابر کہتے ہیں  کہ ہم نے رسول اللہ صلی اللہ علیہ و سلم کے ساتھ حدیبیہ کے سال قربانی کی، گاۓ سات افراد کی طرف سے اور اونٹ سات افراد کی طرف سے ‘‘۔ 
نماز اور قربانی کا جو حکم نبی صلی اللہ علیہ و سلم کو دیا گیا ہے وہ آپ کے توسط سے پوری امت کے لیے ہے جس طرح یہ امت کوثر کے عطیہ میں  آپؐ کی شریک ہے کہ قیامت کے دن حوض کوثر سے فیض حاصل کرے گی اسی طرح وہ نماز اور قربانی کے حکم میں  بھی جو آپؐ کو دیا گیا ہے آپؐ کی شریک و سہیم ہے۔ موقع و محل کے لحاظ سے اس حکم کا یہ پہلو بھی یہاں  واضح ہو رہا ہے کہ سورہ ماعون میں  مشرکین کی جس نماز کو بے حقیقت قرار دیا گیا ہے اس کے مقابلہ میں  تمہاری نماز خالصۃً اللہ کے لیے ہونی چاہیے جیسا کہ دوسری جگہ زیادہ وضاحت کے ساتھ فرمایا گیا ہے : قُلْ انّ صَلَاتِیْ وَنُسُکِیْ وَ مَحْیَایَ وَ مَمَاتِیْ لِلہِ رَبِّ العٰلَمِیْنَ۔ لَا شرِیْکَ لَہٗ۔ (الانعام۔ ۱۶۲)۔ ’’ کہو میری نماز ، میری قربانی، میرا جینا اور میرا مرنا اللہ رب العالمین کے لیے ہے جس کا کوئی شریک نہیں  ‘‘۔ 
۵۔۔۔۔۔۔۔۔ یہ مشرکین کی ان گستاخیوں  کے جواب میں  ہے جو آپؐ کی شان میں  وہ کرتے تھے۔ وہ توہین آمیز کلمات کے ساتھ آپؐ کے خلاف پروپگنڈہ کرتے تھے کہ آپؐ کا تعلق شرک اور بت پرستی کی مخالفت کی وجہ سے قوم سے منقطع ہو گیا ہے۔ قریش کو دنیا میں  جو قوت و اقتدار اور عزت و سرفرازی حاصل ہے اس سے آپؐ بالکل محروم ہو گۓ ہیں  اور اب آپؐ کی حیثیت ایک بے یارو مدد گار شخص کی ہو کر رہ گئی ہے۔ اس کے جواب میں  فرمایا گیا کہ آپؐ کے مخالفین ہر طرح کے خیر سے محروم ہیں  اور ابد تک ان کے لیے محرومی لکھ دی گئی ہے۔ 
یہ در حقیقت ایک پیشین گوئی تھی جو بالکل صحیح ثابت ہوئی۔ دشمنان رسول اس طرح ذلیل و خوار اور تباہ و برباد ہوۓ کہ ان کا نام و نشان بالکل مٹ گیا اور اللہ کے رسول کو ایسی عزت و سرفرازی حاصل ہوئی کہ کروڑ ہا لوگ آپؐ پر درود و سلام بھیجتے ہیں  اور قیامت تک بھیجتے رہیں  گے۔ 
واضح رہے کہ اس پیشین گوئی کا تعلق صرف اس زمانہ کے دشمنان رسول ہی سے نہیں  تھا بلکہ ہر زمانہ میں  پیدا ہونے والے دشمنان رسول سے ہے۔ جو بھی آپؐ کی شان میں  گستاخی کرے گا یا آپؐ کی مخالفت کرے گا اس کے لیے خیر سے محرومی مقدر ہے اور وہ ذلیل ہو کر رہے گا۔ 
(۱۰۹)۔ سورہ الکافرون 
(۶ آیات) 
بسم اللہ الرحمن الرحیم
اللہ رحمن و رحیم کے نام سے 

تعارف
نام
پہلی آیت میں  الکافرون (کافرو !) کا لفظ آیا ہے اس مناسبت سے اس سورہ کا نام اَلْکَافِرون ہے۔ 
زمانۂ نزول
 مکی ہے اور مضمون اس بات پر دلالت کرتا ہے کہ یہ مکہ کے آخری دور کی تنزیل ہے۔ 
مرکزی مضمون
 غیر اللہ کی پرستش سے بیزاری اور کفار کے دین سے قطعی بے تعلقی کا اطہار و اعلان ہے۔ 
نظم کلام
 آیت ۱ میں  نبی صلی اللہ علیہ و سلم کو ہدایت دی گئی ہے کہ کافروں  کو مخاطب کر کے دو ٹوک الفاظ میں  اعلان کر دو۔ 
آیت ۲ اور ۳ میں  نبی صلی اللہ علیہ و سلم کی زبانی یہ اعلان کر دیا گیا ہے کہ پرستش کے معاملہ میں  میرا موقف کیا ہے اور تمہارا کیا۔ 
آیت ۴ اور ۵ میں  یہ اعلان کہ پرستش کے معاملہ میں کسی قسم کی رواداری برتنے یا کسی بھی مصالحتی فارمولے کو قبول کرنے کا سوال پیدا نہیں  ہوتا۔ 
آیت ۶ میں  کفار کے دین سے اظہار برأت ہے۔ 
حدیث
 حدیث سے ثابت ہے کہ نبی صلی اللہ علیہ و سلم نے نماز فجر سے پہلے کی دو رکعتوں  میں  نیز حجۃ الوداع کے موقع پر طواف کی دو رکعتوں  میں  سورہ قَلْ یٰٓاَیُّھَاالْکٰفِرُوْنَ اور سورہ قُلْ ھُوَاللہُ اَحَدٌ پڑھی تھیں۔ 
(مسلم کتاب صلوٰۃ المسافرین بروایت ابو ھریرۃ اور کتابُ الحج بروایت جابر بن عبد اللہ)
ترجمہ 
اللہ رحمٰن و رحیم کے نام سے 
۱۔۔۔۔۔۔۔۔ کہہ ۱*  دو اے کافرو! ۲* 
۲۔۔۔۔۔۔۔۔ میں  ان کی پرستش نہیں  کرتا جن کی پرستش تم کرتے ہو ۳*۔ 
۳۔۔۔۔۔۔۔۔ اور نہ تم اس کی پرستش کرتے ہو جس کی پرستش میں  کرتا ہوں  ۴*  
۴۔۔۔۔۔۔۔۔ اور نہ میں  ان کی پرستش کرنے والا ہوں  جن کی پرستش تم نے کی ۵*  
۵۔۔۔۔۔۔۔۔ اور نہ تم اس کی پرستش کرنے والے ہو جس کی پرستش میں  کرتا ہوں  ۶*  
۶۔۔۔۔۔۔۔۔ تمہارے لیے تمہارا دین اور میرے لیے میرا دین۷*  
تفسیر
۱۔۔۔۔۔۔۔۔ خطاب نبی صلی اللہ علیہ و سلم سے ہے۔ 
۲۔۔۔۔۔۔۔۔ مخاطب وہ لوگ ہیں  جن پر نبی صلی اللہ علیہ و سلم کے ذریعہ حق اچھی طرح واضح ہو چکا تھا اور اس کے باوجود وہ کفر پر جمے رہے۔ 
کافر کے لفظی معنیٰ انکار کرنے والے کے ہیں  اور قرآن کی اصطلاح میں  کفر ایمان کے مقابل کا لفظ ہے اور کافر سے مراد وہ شخص ہے جو حضرت محمد صلی اللہ علیہ و سلم کے لاۓ ہوۓ دین کو قبول کرنے سے انکار کر دے۔ اس دین اس دین کی بنیادی تعلیم یہ ہے کہ اللہ کے سوا کوئی معبود نہیں  ہے اس لیے انسان کو چاہیے کہ صرف اسی کی عبادت کرے اور اس کی عبادت میں کسی کو شریک نہ کرے۔ جو شخص غیر اللہ کی عبادت کرتا ہے خواہ وہ بت پرستی کی شکل میں  ہو یا بھومی پوجا کی شکل میں  اور خواہ وہ دیوی دیوتاؤں  کو مدد کے لیے پکارتا ہو یا کسی فرضی خدا کے بھجن گاتا ہو ، کھلا ہوا شرک ہے اور جو مذہب بھی اس شرک کی اجازت دیتا ہے۔ وہ مشرکانہ مذہب  ہے۔ حضرت محمد صلی اللہ علیہ و سلم اس لیے پیغمبر بنا کر بھیجے گۓ تھے کہ اس شرک کی جڑ کاٹ دیں  اور انسان  کو خداۓ واحد کا پرستار بننے کی دعوت دیں۔ 
یہ دعوت آپؐ نے دلائل و شواہد کے ساتھ پیش فرمائی اور فہمائش کا بہتر سے بہتر طریقہ اختیار کیا۔ یہ دعوتی جدو جہد ایک عرصہ تک جاری رہی یہاں  تک کہ حق اچھی طرح واضح ہو گیا اور اللہ کی حجت اس کے بندوں  پر قائم ہو گئی۔ دعوت ک اس مر حلہ میں  داخل ہونے کے بعد جو لوگ کفر پر بضد ہوۓ اور رسول کی مخالفت اور دشمنی پر اتر آۓ ان سے اے کافرو ! کہہ کر خطاب کیا گیا جو بالکل بر محل تھا لیکن اس سے مقصود مخالفین کو برا بھلا کہنا نہیں  تھا بلکہ ان کے منکر حق ہونے کا برملا اظہار کرنا تھا تاکہ واضح ہو جاۓ کہ خدا کی حجت ان پر قائم ہو چکی ہے اور ان کے کفر کی پاداش میں  غضب الہٰی ان پر ٹوٹنے والا ہے یہ بات اگر چہ کہ کفار مکہ پر پوری طرح منطبق ہوتی ہے اور وہی اس کے مخاطب اول تھے لیکن اصولی طور پر یہ بات ان لوگوں  پر بھی منطبق ہوتی ہ۔ جو کفار مکہ کی سی ہٹ دھرمی اختیار کریں۔ اور مدعا یہ ہے کہ قیامت تک پیدا ہونے والے کافروں  پر اللہ کی حجت برابر قائم ہوتی رہے نیز اس کے ذریعہ مسلمانوں  کو بھی یہ سبق دینا مقصود ہے کہ کافروں  کی راہ الگ اور اہل ایمان کی راہ الگ ہے اور دونوں  کے درمیان ایسی وسیع خلیج حائل ہے کہ وہ کچھ لو اور کچھ دو کے اصول پر ہر گز معاملہ نہیں  کر سکتے۔ 
۳۔۔۔۔۔۔۔۔ مراد بت ہیں  جن کی پوجا مشرکین مکہ کرتے تھے نیز وہ تمام معبود بھی جن کی وہ اللہ کو چھوڑ کر پرستش کیا کرتے تھے۔ 
پرستش کے سلسلہ میں  نبی صلی اللہ علیہ و سلم کو اپنے موقف کو واضح کرنے کا حکم دوسری سورتوں  میں  بھی دیا گیا ہے مثلاً سورہ یونس میں  فرمایا : 
قُلْ یٰاَیُّھَا النَّاسُ اِنْ کُنْتُمْ فِیْ شَکٍّ مِّنْ دِیْنِیْ فَلَآ اَعْبُدُ الَّذِیْنَ تَعْبُدُ وْ نَ مِنْ دُونِ اللہِ وَلٰکِنْ اعْبُدُ اللہَ الَّذِیْ یَتَوَ فّٰکُمْ۔ (یونس ۱۰۴ ) ’’ کہو اے لوگو ! اگر تم میرے دین کے معاملہ میں  شک میں  ہو تو سن لو کہ میں  ان کی پرستش نہیں  کرتا جن کی تم اللہ کو چھوڑ کر پرستش کرتے ہو بلکہ صرف اللہ کی پرستش کرتا ہوں  جو تمہاری روح قبض کرتا ہے ‘‘۔ 
۴۔۔۔۔۔۔۔۔ مشرکین مکہ خدا کے قائل تھے اور اس کی پرستش سے بھی انہیں  انکار نہیں  تھا لیکن وہ یہ بات ماننے کے لیے تیار نہیں  تھے کہ بتوں  کو چھوڑ کر خداۓ واحد کی پرستش کی جاۓ۔ وہ اگر خد کی پرستش کرتے تھے تو وہ شرک کے ساتھ ہوتی تھی اس لیے ان پر واضح کیا گیا کہ نہ یہ خدا کی پرستش ہے اور نہ ہی تم خدا کے پرستار ہو۔ خدا کی پرستش کے ساتھ کوئی اور پرستش جمع نہیں  ہو سکتی اس لیے اگر تمہارا گمان یہ ہے کہ تم بھی خدا کے پرستار ہو تو یہ تمہاری خام خیالی ہے اس کا حقیقت سے کوئی تعلق نہیں۔ 
۵۔۔۔۔۔۔۔۔ مشرکین چاہتے تھے کہ نبی صلی اللہ علیہ و سلم ان کے بتوں  کی پرستش کریں  تاکہ مصالحت کی کوئی شکل پیدا ہو۔ سورہ زُمَر میں  ن کے اس مطالبہ کا جواب بڑے سخت انداز میں  دیا گیا ہے۔ فرمایا: 
قُلْ اَفَغَیْرَ اللہِ تَاْمُرُوْنِیْ۔ (الزمر۔ ۶۴ ) ’’ کہو اے جاہلو ! پھر کیا تم مجھ سے مطالبہ کرتے ہو کہ میں  اللہ کے سوا کسی اور کی پرستش کروں؟‘‘۔ 
اور یہاں  بھی انہیں  سخت مایوس کن جواب دیا گیا ہے تاکہ وہ اس سلسلہ میں  سمجھوتہ کی کوئی امید نہ رکھیں۔ آیت ۲ اور آیت ۴ میں  تکرار نہیں  ہے بلکہ اس لحاظ سے فرق ہے کہ آیت ۲ میں  حال سے متعلق آپ نے اپنا موقف واضح کر دیا ہے اور آیت ۴ میں  آئندہ کے لیے اپنے موقف اور اپنے عزم کا اظہار ہے۔ مطلب یہ ہے کہ نہ میں  تمہارے معبودوں  کی پرستش کرتا ہو اور نہ مجھ سے آئندہ کے لیے یہ توقع کی جا سکتی ہے کہ میں  اس معاملہ میں  کوئی نرمی یا لچک پیدا کروں  گا۔ میں  حتمی طور پر اور ہمیشہ کے لیے تمہارے معبودوں  سے اپنی بیزاری کا اعلان کرتا ہوں۔ 
۶۔۔۔۔۔۔۔۔ یعنی تمہاری ہٹ دھرمی کی بنا پر تم سے یہ توقع نہیں  کی جا سکتی کہ تم اپنے معبودوں  کو چھوڑ کر میرے معبود کی عبادت کرنے والے بن جاؤ گے۔ 
اس کا یہ مطلب نہیں  کہ ان کفار میں  سے آئندہ کسی کے بھی ایمان لانے کا کوئی امکان باقی ہی نہیں  رہا کیونکہ ان میں  ایسے بھی تھے جو بعد میں  حلقہ بہ گوش اسلام ہوۓ بلکہ مطلب یہ ہے کہ چونکہ تمہارے اندر میرے معبود کی پرستش کے لیے کوئی آمادگی نہیں  پائی جاتی اور تم اپنے بتوں  ہی کے پجاری بن کے رہنا چاہتے ہو اس لیے میں  تم سے اعلان برأت کرتا ہوں  جب تک کہ تم اپنے اس کافرانہ اور مشرکانہ رویہ سے باز نہ آ جاؤ۔ 
۷۔۔۔۔۔۔۔۔ یعنی جب پرستش کے معاملہ میں  جو خدا سے تعلق کی اصل بنیاد ہے جب میرے اور تمہارے درمیان کوئی اشتراک نہیں  ہے تو دونوں  کا دین ایک کس طرح ہو سکتا ہے اور سمجھوتہ اور رواداری کا سوال پیدا ہی کہاں  ہوتا ہے۔ اگر تم میری دعوت قبول کرنا نہیں  چاہتے تو تم اپنے موقف پر رہ اور میں  اپنے موقف پر قائم ہوں  یہاں  تک کہ اللہ تعالیٰ اپنا فیصلہ صادر فرماۓ۔ یہ اسی طرح کی بات ہے جیسی سورہ یونس میں  فرمائی گئی ہے۔ 
وَاِنْ کَذَّبُوکَ فَقُلْ لِّیْ عَمَلِیْوَ لَکُمْ عَمَلُکُمْ۔ اَنْتُمْ بَرِ یْئُو نَ مِمَّا اَعْمَلُ وَاَ نَا بَرِئٌ  مِمَّا تَعْمَلُوْنَ (یونس۔ ۴۱ ) 
’’ اور اگر یہ تمہیں  جھٹلاتے ہیں  تو کہ دو کہ میرا عمل میرے لیے ہے اور تمہارا عمل تمہارے لیے۔ میں  جو کچھ کرتا ہوں  اس سے تم بری ہو اور تم جو کچھ کرتے ہو اس سے میں  بری ہوں۔ 
حضرت ابراہیم علیہ السلام نے بڑی بے باکی کے ساتھ اپنی قوم سے اعلان برأت کیا تھا جس کو قرآن نے اہل ایمان کے لیے اسوہ حسنہ قرار دیا ہے : 
قَدْ کَانَتْ لَکُمْ اُسْوَۃٌ  حَسَنَۃٌ  فِیْ اِبْرَا ہِیْمَ وَ الَّذ ِیْنَ  مَعَہٗ۔ اِذْ قَالُو ا لِقَوْ مِھِمْ اِنَّا بُرَ  أ ؤُ مِنْکُمْ وَ مِمّا تَّعْبُدوْنَ مِنْ دُوْنِ الِلہِ کَفَرنَا بِکُمْ وَبَدَ ا بَیْنَکُمْ العَدَا وَۃُ وَ البَغْضَاءُ اَبَداً حَتّی تُو مِنُوْ ا بِاللہِ وَحْدَہٗ۔ (الممتحنہ۔ ۴ ) 
’’تمہارے لیے ابراہیم اور اس کے ساتھیوں  میں  ایک اچھا نمونہ ہے۔ جب انہوں  نے اپنی قوم سے کہا ہم تم سے اور جن کو تم اللہ کے سوا پوجتے ہو ان سے بالکل بُری ہیں۔ ہم نے تم سے کفر کیا اور ہمارے اور تمہارے درمیان ہمیشہ کے لیے عداوت اور نفرت ہو گئی۔ جب تک کہ تم اللہ واحد پر ایمان نہ لے آؤ۔ ‘‘ 
غرض یہ کہ یہ آیت کفار کے رویہ سے بیزاری اور ان کے دین سے بے تعلقی کا اعلان ہے اس لیے اس کو رواداری کے مفہوم میں  لینا اور اس سے استدلال کرتے ہوۓ مشرکانہ مذاہب کے لیے نرم گوشہ پیدا کرنا بالکل ایسا ہی ہے جیسے سیاہ کو سفید سمجھ لینا یا رات کو دن ثبت کرنے کی کوشش کرنا۔ 
آج کل مذہبی رواداری کے نام پر وحدت ادیان (سب مذہب یکساں  ہیں  ان میں  حق و باطل کا کوئی امتیاز نہیں  ) کے نظریہ کو بڑے دلفریب انداز میں  پیش کیا جا رہا ہے۔ اس کا پرچار کرنے والے چاہتے ہیں  کہ خدا کو بتوں  کی صف میں  بٹھائیں  (تعالٰی اللہُ عَمّا یُشرِکون) اور شرک اور توحید کا معجون مرکب تیار کریں۔ یہ لوگ اپنا شوق تو پورا کر سکتے ہیں  لیکن حق کو باطل کے ساتھ ہر گز نہیں  جمع کر سکتے۔ جس طرح دن اور رات دونوں  بیک وقت جمع نہیں  ہو سکتے اسی طرح حق اور باطل کو جمع کر نے کی کوشش بھی فضول ہے اور جہاں  تک قرآن کا تعلق ہے اس کی یہ سورہ ہی اس نظریہ کو باطل قرار دینے کے لیے کافی ہے اس لیے جو لوگ اسلام اور کفر کا ملغوبہ تیار کرنا چاہتے ہیں  وہ ہر گز یہ توقع نہ رکھیں  کہ انہیں  قرآن کی تائید حاصل ہو سکے گی۔
(۱۱۰)۔ سورہ اَلنَّصْر 
(۳ آیات) 
بسم اللہ الرحمن الرحیم
اللہ رحمن و رحیم کے نام سے 

تعارف
نام
پہلی آیت میں  نَصْرِ (نُصرت الہٰی) کے آنے کا ذکر ہوا ہے جس کی مناسبت سے اس سورہ کا نام اَلنَّصْر ہے۔ 
زمانۂ نزول
مدنی ہے اور حضرت ابن عباس کا بیان ہے کہ نبی صلی اللہ علیہ و سلم پر نازل ہونے والی یہ آخری سورہ ہے۔ (تفسیر ابن کثیر ج ۴ ص ۵۶۱ بحوالہ نسائی ) سورہ کے مضمون سے بھی اس کی تائید ہوتی ہے نیز جیسا کہ ابن عباس ک بیان ہے اس سورہ میں  یہ اشارہ موجود ہے کہ نبی صلی اللہ علیہ و سلم کے دنیا سے رخصت ہونے کا وقت قریب آ گیا ہے۔ بخاری کی روایت ہے کہ حضرت عمر نے ابن عباس سے کہا کہ تم : اِذَا جَاءَ نَصْرُ اللہِ وَ الْفَتْحُ کے بارے میں  کیا کہتے ہو۔ انہوں  نے کہا کہ اس میں  رسول اللہ صلی اللہ علیہ و سلم کو خبر دی گئی ہے کہ جب اللہ کی نصرت اور فتح آ گئی تو آپ کا وقت آن پورا ہوا لہٰذا آپؐ اللہ کی حمد و تسبیح اور استغفار کریں۔ حضرت عمر نے فرمایا میں  بھی یہی سمجھتا ہوں۔ (بخاری کتابُ  التفسیر) معلوم ہوا کہ یہ سورہ اس وقت نازل ہوئی جبکہ آپؐ کی وفات کا وقت بالکل قریب آ گیا تھا۔ 
مرکزی مضمون
 نصرت الٰہی اور غلبہ دین کے ظہور پر بارگاہ خداوندی میں  نذرانہ شکر پیش کرنا یعنی حمد و تسبیح اور استغفار کرنا۔ 
نظم کلام
 آیت ۱ میں  اللہ کی نصرت اور اس کی طرف سے ظاہر ہونے والی فتح۔۔  فتح مکہ۔۔ کا ذکر ہے۔ 
آیت ۲ میں  لوگوں  کے اجتماعی شکل میں  حلقہ بہ گوش اسلام ہونے کا ذکر ہے۔ 
آیت ۳ میں  اس فضل کے حاصل ہونے پر خدا کی مزید حمد و تسبیح ور استغفار کرنے کی ہدایت کی گئی ہے۔ 
ترجمہ
اللہ رحمٰن و رحیم کے نام سے 
۱۔۔۔۔۔۔۔۔ جب اللہ کی مدد اور فتح آ گئی ۱*  
۲۔۔۔۔۔۔۔۔ اور تم نے دیکھ لیا کہ لوگ اللہ کے دین میں  فوج در فوج داخل ہو رہے ہیں  ۲ *  
۳۔۔۔۔۔۔۔۔ تو تسبیح کرو اپنے رب کی حمد کے ساتھ ۳*  اور اس سے مغفرت مانگو۴*۔ یقیناً وہ بڑا ہی توبہ قبول کرنے والا ہے۔ ۵*  
تفسیر
۱۔۔۔۔۔۔۔۔ نَصْر (مدد) سے مراد وہ نُصرت ہے جس کا ظہور غلبہ حق کی شکل میں  ہوا۔ اللہ تعالیٰ نے اپنے رسولوں  سے وعدہ فرمایا ہے کہ وہ لازماً ان کے مخالفین کے مقابلہ میں  ان کی مدد فرماۓ گا : 
اِنَّا لَنَنْصُرُ رُسُلَنَا وَا لَّذِینَ آمَنُوْا فِی الحَیٰوۃ ا لدُّنْیَا وَیَوْمَ یَقُو مُ ا لْاَشْھَادُ۔ (المؤ من۔ ۵۱) 
’’ یقیناً ہم اپنے رسولوں  کی اور ایمان لانے والوں  کی اس دُنیا میں  بھی مدد کرتے ہیں  اور اس دن بھی کریں  گے جب کہ گواہ کھڑے ہوں  گے ‘‘۔ 
اس مدد کا پورا پورا ظہور اس وقت ہوتا ہے جبکہ حق و باطل کی کشمکش آخری مرحلہ میں  داخل ہو جاتی ہے۔ اور یہی وہ مدد ہے جس کا انتظار رسول کے ساتھیوں  کو ہوتا ہے۔ 
مَتٰی نَصْرُ اللہِ اَلَآ اِنَّ نَصْرَ اللہِ قَرِیْبٌ۔ (البقرہ۔ ۲۱۴)
’’ کب آۓ گی اللہ کی مدد؟ یقین جانو ! اللہ کی مدد قریب ہے ‘‘۔ 
اور اسی مدد کو سورہ فتح میں  نَصْراً عَزِیْزاً (زبردست نصرت) سے تعبیر کیا گیا ہے۔ 
اور فتح سے مراد فتح مکہ ہے جو ایک فیصلہ کن فتح تھی اور جس کے بعد مشرکین کا زور ٹوٹ گیا اور عرب میں  اسلام کو مکمل غلبہ حاصل ہوا۔ 
فتح مکہ کا واقعہ رمضان ۸ ھ (جنوری ۵۳۰ ء) کا ہے جب کہ نبی صلی اللہ علیہ و سلم اپنے دس ہزار جانباز ساتھیوں  کو لے کر مدینہ سے روانہ ہو گۓ تھے۔ مکہ میں   آپؐ بغیر کسی قابل ذکر مزاحمت کے داخل ہوۓ۔ اور اعلان فرمایا کہ جو شخص بھی ہتھیار ڈال دے گا اس امن دیا جاۓ گا۔ جو لوگ اسلام دشمنی میں  پیش پیش رہے تھے ان کو بھی آپؐ نے عام طور سے معاف کر دیا۔ اس موقع پر کتنے ہی لوگ آپؐ کی خدمت میں  حاضر ہو کر مشرف بہ اسلام ہوۓ۔ خانہ کعبہ میں  جو ایک بُت شکن رسول۔۔۔۔ حضرت ابراہیم۔۔۔۔ کا تعمیر کردہ تھا قریش نے ۳۶۰ بت بٹھاۓ تھے۔ نبی صلی اللہ علیہ و سلم نے اس نجاست سے خانہ کعبہ کو پاک کیا۔ بتوں  کو لکڑی سے گراتے جاتے اور یہ آیت پڑھتے جاتے : 
جَاءَ الحقُّ وَزَھَنَ الْبَاطِلُ اِنَّ الْبَا طِلَ کَا نَ زَھُوْ قاً ( بنی اسرائیل۔ ۸۱ ) 
’’ حق آگیا اور باطل مٹ گیا اور باطل مٹنے ہی کے لیے تھا۔ ‘‘ 
ان بتوں  میں  سب سے بڑا بت ہبل تھا۔ بت پرست جنگ کے موقعہ پر اسی کی جے پکارتے تھے لیکن آج وہ خود ڈھیر ہو گیا تھا شکست سے دوچار ہونے والوں  کی وہ کیا مدد کرتا۔ اس کے بعد آپؐ نے اس فتح یابی پر نماز شکر ادا کی اور صداۓ تکبیر بلند کرتے ہوۓ یہ حقیقت افروز اعلان فرمایا : 
لَا اِلٰہَ اِلَّا اللہُ وَحْدَہٗ صَدَ قَ وَّعْدَہٗ وَنَصَرَ عَبْدَہٗ وَھَزَمَ الاحزاب وَحْدَہٗ۔ (ابو داؤد کتابُ الدّیات) 
’’ اللہ جس کے سوا کوئی اِلٰہَ نہیں  اس نے اپنا وعدہ سچا کیا، اپنے بندہ کی مدد ی اور تمام جتھوں  کو تنہا شکست دی ‘‘۔ 
واضح رہے کہ عربی میں  اِذَا عام طور سے مستقبل کے لیے آتا ہے لیکن کبھی کبھی ماضی کے لیے بھی آتا ہے اور یہاں  قرینہ نیز حضرت ابن عباس کا مذکورہ بیان اس بات پر دلالت کرتا ہے کہ یہ ماضی کے مفہوم میں  ہے اس لیے ہم نے آیت کا ترجمہ ’’ جب اللہ کی مدد اور فتح آ گئی ‘‘۔ کیا ہے جب کہ عام طور پر اس کا ترجمہ ’’ جب اللہ کی مدد اور اس کی فتح آۓ‘‘ یا ’’ آۓ گی ‘‘ کیا جاتا ہے۔ 
۲۔۔۔۔۔۔۔۔ فتح مکہ کا اثر قریش تک محدود نہیں  رہا بلکہ عرب کے مختلف علاقوں  میں  جو قبائل آباد تھے ان پر اس کے زبردست اثرات پڑے۔ ان قبائل کے نمائندے وفود کی شکل میں  مدینہ آنا شروع ہوۓ اور ۹ ھ اور ۱۰ ھ میں  بہ کثرت وفود نے نبی صلی اللہ علیہ و سلم کی خدمت میں  حاضر ہو کر قبول اسلام کا اعلان کیا اور اجتماعی شکل میں  لوگ اسلام میں  داخل ہونے لگے۔ جس دین کے لیے قریش اکیس (۲۱) سال تک رکاوٹیں  پیدا کرتے رہے وہ دو سال کے اندر عرب کے گوشہ گوشہ میں  پھیل گیا یہاں  تک کہ اس سر زمین پر کوئی مشرک باقی نہ رہا۔ گویا فتح مکہ اس زبردست انقلاب کی تمہید تھی۔ 
۳۔۔۔۔۔۔۔۔ یعنی غلبہ دین اور لوگوں  کے قبول اسلام کا یہ روح پرور منظر جو آپ نے دیکھا نصرت الٰہی کا نتیجہ ہے اس لیے اس فضل کے حاصل ہو جانے پر اے نبی آپ کو اللہ کا شکر ادا کرنا چاہیے اور چونکہ آپ کی بعثت کا مقصد پورا ہو گیا ہے اس لیے آپ کو خدا کی حمد و تسبیح میں  زیادہ مشغول ہو جانا چاہیے۔ 
اس سے یہ اہم حقیقت واضح ہو جاتی ہے کہ اہل ایمان کا اصل نصب العین خدا کو پانا ہے اور اس کے لیے اسے اپنی آخری سانس تک سعی و عمل کرنا ہے۔ غلبہ دین کی جد و جہد کے مرحلہ میں  بھی اور اس کی تکمیل کے بعد بھی۔ 
۴۔۔۔۔۔۔۔۔ یعنی تمہیں  خدا سے یہ دعا کرنا چاہیے کہ اس خدمت کو انجام دینے میں  جو کوتاہیاں  ہوئی ہوں  اور ذمہ داریوں  کی ادائیگی میں  بھول چوک ہوئی ہو اسے وہ معاف فرماۓ۔ 
نبی صلی اللہ علیہ و سلم کو یہ ہدایت کے کر اہل ایمان کی رہنمائی اس بات کی طرف کی گئی ہے کہ وہ کسی بھی خدمت کے انجام پانے یا کسی فتح و کامرانی کے حاصل ہو جانے پر دنیا دار لوگوں  کی طرح اترانے اور فخر کرنے کے بجاۓ اسے اللہ کے فضل اور اس کی توفیق کا نتیجہ سمجھیں  اور اس کی حمد و تسبیح کریں  کہ تعریف کا مستحق وہی ہے نیز اس احساس کے ساتھ کہ معلوم نہیں  اس خدمت کے انجام دے دینے میں  کیا کیا کوتاہیاں  ہوئی ہوں  گی اپنے رب سے نہایت عاجزی کے ساتھ معافی کے خواست گار ہوں۔ ایسے موقع پر اہل ایمان کا رویہ یہی ہونا چاہیے اور انہیں  ان طور طریقوں  سے احتراز کرنا چاہیے جو ان کے اندر احساس بندگی کے بجاۓ احساس بر تری پیدا کرنے والے ہوں۔ 
ایسی عظیم فتح اور ایسا زبردست غلبہ حاصل ہو جانے کے بعد قرآن نے جشن منانے کا حکم نہیں  دیا بلکہ بار گاہ خدا وندی میں  شکر و بندگی کا نذرانہ پیش کرنے کا حکم دیا جو اس بات کا بیّن ثبوت ہے کہ یہ اعلیٰ تعلیم وحی الہٰی ہے اور اس کو پیش کرنے والی شخصیت پیغمبر خدا ہی کی شخصیت ہو سکتی ہے۔ 
حدیث میں  آتا ہے کہ نبی صلی اللہ علیہ و سلم دن میں  سو (۱۰۰) مرتبہ استغفار پڑھا کرتے تھے (مسلم کتابُ الذکر) نیز بخاری کی حدیث میں  ہے کہ اس سورہ کے نازل ہونے کے بعد آپ رکوع و سجود میں  بہ کثرت یہ پڑھا کرتے تھے۔ 
سَبْحَانَکَ اَللَّھُمَّ رَبَّنَا وَ بِحَمْدِکَ اَ لَّلھُمَّ اغْفِرْلِیْ۔ (بخاری کتاب التفسیر) 
’’ پاکی تیرے ہی لیے ہے اے اللہ ہمارے رب میں  تیری حمد کے ساتھ تیری پاکی بیان کرتا ہوں۔ خدایا میری مغفرت فرما۔ ‘‘ 
۵۔۔۔۔۔۔۔۔ اللہ تعالیٰ کی صفت تواّب (بڑا ہی توبہ قبول کرنے والا) بیان  ہوئی ہے جو منفی اور مثبت دونوں  پہلوؤں  کو لیے ہوۓ ہے۔ منفی پہلو کے لحاظ سے اس کا مطلب یہ ہے کہ اگر بندہ اس سے معافی مانگے اور توبہ کرے تو وہ اس کو معاف کر دیتا ہے اور اس کی توبہ قبول کر لیتا ہے اور مثبت پہلو  کے لحاظ سے اس کا مطلب یہ ہے کہ بندہ جب اس کی طرف رجوع کرتا ہے تو وہ بندہ کی طرف اپنی مہربانیوں  کے ساتھ متوجہ ہو جاتا ہے۔ یہاں  اس صفت کا ذکر اس مفہوم میں  ہے کہ تم امید رکھو کہ وہ نہ صرف تمہاری معافی کی درخواست (استغفار) قبول فرماۓ گا بلکہ تم پر اپنی نظر عنایت بھی فرماۓ گا اور اپنی مہربانیوں  کے ساتھ تمہاری طرف متوجہ رہے گا۔ 
(۱۱۱)۔ سورہ اللھب 
(۳ آیات) 
بسم اللہ الرحمن الرحیم
اللہ رحمن و رحیم کے نام سے 

تعارف
نام
 آیت ۳ میں  لہب کا لفظ آیا ہے جس کے معنی شعلہ کے ہیں۔ اس مناسبت سے اس سورہ کا نام اَللَّھَبْ ہے۔ 
زمانۂ نزول
 مکی ہے اور مضمون سے اندازہ ہوتا ہے کہ مکہ کے آخری دور میں  نازل ہوئی ہو گی کیونکہ اس میں  ابو لہب کا نام لے کر اس کا انجام بد بیان کیا گیا ہے اور انبیاء علیہم السلام کسی کا انجام بد اس پر حجت قائم کرنے کے بعد ہی بیان کرتے ہیں۔ اس لیے یہ سورہ سورہ کافرون کے بعد ہی نازل ہوئی ہو گی جس میں  کافروں  سے اعلان برأت کیا گیا ہے۔ 
مرکزی مضمون
 نبی صلی اللہ علیہ و سلم کے بد ترین دشمن کے انجام بد سے لوگوں  کو آگاہ کرنا ہے تاکہ قیامت تک پیدا ہونے والے دشمنان رسول اور مخالفین اسلام اس سورہ کے آئینہ میں  اپنا عکس دیکھ لیں۔ 
نظم کلام
 آیت ۱ تا ۳ میں  دشمن رسول ابو لہب کا درد ناک انجام بیان کیا گیا ہے اور  آیت ۴ اور ۵ میں  اس کی بیوی کے عبرتناک انجام کا منظر پیش کیا گیا ہے جو اس دشمنی میں  اپنے شوہر کی ہمنوا اور شریک کار تھی۔ 
ترجمہ 
اللہ رحمٰن و رحیم کے نام سے 
۱۔۔۔۔۔۔۔۔ ٹوٹ  گۓ ابو لہب۱*  کے دونوں  ہاتھ ۲*  اور وہ تباہ ہو گیا۳*۔ 
۲۔۔۔۔۔۔۔۔ اس کا مال اور اس کی کمائی اس کے کچھ کام نہ آئی۴*  
۳۔۔۔۔۔۔۔۔ وہ عنقریب شعلہ زن آگ میں  داخل ہو گا ۵*  
۴۔۔۔۔۔۔۔۔ اور اس کی بیوی بھی جو ایندھن اٹھاۓ ہوۓ ہو گی ۶*  
۵۔۔۔۔۔۔۔۔ اس کی گردن میں  مضبوط رہی ہو گی ۷*۔ 
تفسیر
۱۔۔۔۔۔۔۔۔ ابو لہب کنیت ہے۔ اصل نام عبدالعزّیٰ تھا جس کے معنی ہیں  عُزّیٰ دیوی کا بندہ۔ چونکہ یہ مشرکانہ نام تھا اس لیے قرآن نے اس کا ذکر اس کے مکروہ نام سے کرنے کے بجاۓ اس کی کنیت سے کیا۔ ابولہب قریش کے خاندان  بنی ہاشم۔ کا رکن رکین، عبدالمطلب کا بیٹا اور نبی صلی اللہ علیہ و سلم کا چچا تھا۔ 
جن وجوہ سے اس کی زندگی میں  اس کی قسمت کا فیصلہ چکایا گیا ور اس کے انجام سے باخبر کرنے کے لیے ایک مکمل سورہ نازل کی گئی وہ مختصراً درج ذیل ہے۔ 
اولاً : ابولہب خانہ کعبہ کا متولی تھا اور خدا کے گھر کو بت کدہ بناۓ رکھنے پر اصرار نیز بت پرستی میں  اس کا انہماک اس کا ب سے بڑا اور سنگین جرم تھا۔ 
ثانیاً : جو جاہ و منصب اس کو حاصل تھا اس نے اس کے اندر غرور و تکبر پیدا کر دیا تھا اور اسرکشی و بغاوت کا رویہ اختیار کر کے وہ فرعون کے مقام پرجا بیٹھا تھا۔ 
ثالثاً : دعوت اسلامی کی مخالفت کا آغاز اسی نے کیا تھا اس لی امامت کفر اس کا مقدر بن گئی۔ 
رابعاً : وہ نبی صلی اللہ علیہ و سلم کا کٹر دشمن تھا اور اس دشمنی میں اس نے تمام اخلاقی حدود کو پھاند ڈالا تھا یہاں  تک کہ رشتہ رحم کو کاٹتے میں  بھی وہ سب سے آگے نکل گیا۔ اس کی واضح مثال اس کا و طرز عمل ہے جو اس نے آپ کے معاشرتی ور معاشی بائیکاٹ کے سلسلہ میں  اختیار کیا۔ قریش کے بائیکاٹ کرنے پر جب آپ نے شعب ابی طالب میں  پناہ لی تو ابو لہب نے کفار قریش کا ساتھ دیا اور اسے اپنے بھتیجے پر اس وقت بھی رحم نہیں  آیا جب کہ وہ فاقہ کے دن گزار رہا تھا۔ (ابن ہشام ج ۱ ص ۳۷۲ )
خامساً : وہ زندگی بھر اسلام کی راہ کا کانٹا بنا رہا اور توحید کی مخالفت میں سب ے زیادہ سرگرم رہا چنانچہ جب نبی صلی اللہ علیہ و سلم نے عم قبائل عرب کے سامنے اپنی دعوت پیش کی تو ابولہب اس سے لوگوں  کو متنفر کرتا رہا۔ ربیعہ بن عباد کا بیان ہے کہ میں  نے  ذوالمجاز کے بازار میں  رسول اللہ صلی اللہ علیہ و سلم کو دیکھا کہ آپ کہہ رہے ہیں  لوگو! ’’لا الہ الا اللہ (اللہ کے سو کئی معبود نہیں ) کہ فلاح پاؤ گے ‘‘۔ اور آپ کے پیچھے پیچھے ایک شخص کہتا جاتا تھا کہ یہ شخص جھوٹا ہے اس کی بات نہ مانو۔ میں  نے لوگوں  سے پوچھا یہ کون ہے ؟  انہوں  نے کہا یہ ان کا چچا ابولہب ہے۔ (ابن کثیر ج ۱ ص ۵۱۴ بحوالہ احمد) 
سادساً : بخل اور زر پرستی میں  وہ اپنے زمانہ کا قارون تھا۔ 
سابعاً : اس کو اپنے خداؤں  پر بڑا ناز تھا چنانچہ اس نے نبی صلی اللہ علیہ و سلم کے بائیکاٹ میں  قریش کا ساتھ دیتے ہوۓ ہند بن عتبہ سے کہا تھا ’’ جس شخص نے لات و عزیٰ کو چھوڑ دیا ہے اس کو چھوڑ کر کیا میں  نے ان خداؤں  کی مدد نہیں  کی؟ ہند نے کہا ’‘ ہاں  اور اللہ تجھے جزاۓ خیر دے ‘‘۔ (ابن ہاشم ج ۱ ص ۳۸۲ ) 
ابو لہب کے انجام کی یہ خبر در حقیقت اس بات کا اظہار ہے کہ اگر پیغمبر کا چچا بھی کفر کرے تو وہ خدا کی پکڑ سے بچ نہیں  سکتا۔ اس کا قانون عدل بے لاگ اور خاندان و نسب کے اثرات سے بالا تر ہے۔ 
۲۔۔۔۔۔۔۔۔ ہاتھ ٹوٹنے سے مراد اس کے جسمانی ہاتھوں  کا تباہ ہو جانا بھی ہے جن کو نبی صلی اللہ علیہ و سلم کی مخالفت میں  وہ اٹھایا کرتا تھا اور اس کے زور کا ٹوٹ جانا اور اس کی شوکت کا ختم ہو جانا بھی۔ اس نے اللہ کے کلمہ کو پست کرنے کے لیے ایڑی چوٹی کا زور لگایا تھا مگر وہ اپنے مقصد میں  بری طرح ناکام رہا۔ جنگ بدر میں  اس کا زور ٹوٹ گیا۔ اس کے حامی و ناصر بری طرح مارے گۓ اور اس کی شان و شوکت کا خاتمہ ہو گیا۔ اس طرح وہ پیشن گوئی پوری ہوئی جو اس آیت میں  کی گئی تھی۔ ابن عباس کی روایت ہے کہ جب آیت : وَاَنْذِرْ عَشِیرَتَکَ الْاَ قْرَبِیْنَ (شعراء ۲۱۴)  (اپنے قریب ترین رشتہ داروں  کو ڈراؤ ‘۔ نازل ہوئی تو رسول اللہ صلی اللہ علیہ و سلم نے صف پر چڑھ کر پکارا: یا صباحاہ (صبح کے خطرہ سے ہوشیار! ) لوگوں  نے کہا یہ کون پکار رہا ہے ؟ پھر وہ آپ کے پاس جمع ہو گۓ۔ آپ نے فرمایا اگر میں  تمہیں  یہ بتاؤں  کہ اس پہاڑ کے پیچھے سے ایک لشکر تم پر حملہ کرنے کے لیے آ رہا ہے تو کیا تم میری بات سچ مانو گے ؟ لوگوں  نے کہا ہم نے آپ کو کبھی جھوٹ بولتے نہیں  دیکھا۔ آپ نے فرمایا تو دیکھو میں  تمہیں  آنے والے عذب عظیم سے خبر دار کرتا ہوں۔ یہ سن کر ابولہب نے کہا : تباً لَکَ مَا جَمَعْتَنَا اِلَّا لِھٰذا  (تباہ ہو جاۓ تو۔ کیا تو نے ہمیں  اسی لیے جمع کیا تھا ؟) اس پر : تَبَّتْ یَدَا اَبِیْ لَھَبٍ وَّ تَبَّ (ٹوٹ گۓ ابو لہب کے دونوں  ہات اور وہ تباہ ہوا ) نازل ہوئی (بخاری کتابُ التفسیر)۔ 
اس کا مطلب یہ نہیں  ہے کہ سورہ لہب اسی وقت نازل ہوئی کیونکہ جیسا کہ اس سے پہلے واضح کیا جا چکا ہے ، کسی کے حق میں  عذاب کا فیصلہ اسی وقت سنایا جاتا ہے جب کہ اسے آخری حد تک مہلت دی جا چکی ہو اور اس کے بعد وہ اپنے کفر و سرکشی پر اڑا رہے بلکہ اس کا مطلب یہ ہے کہ ابولہب کی یہی وہ حرکتیں  تھیں  جن کی وجہ سے بالآخر وہ معتوب قرار پایا اور یہ سورہ اس کی حرکتوں  کا ٹھیک ٹھیک جواب ہے۔۔ 
۳۔۔۔۔۔۔۔۔ جنگ بدر میں  اس کے حامیوں  کی شکست کا اسے زبردست صدمہ ہوا اور اس کے بعد وہ خود بھی تباہ ہوا چنانچہ اس کی موت تباہی کی صورت میں  ہوئی اور آخرت کا درد ناک عذاب بھی اس کے لیے مقدر ہوا۔ جنگ بدر میں  وہ شریک نہیں  ہوا ور اس جنگ کو ختم ہوۓ ابھی ایک ہفتہ ہی ہوا تھا کہ چیچک کے مرض میں  مبتلا ہونے کی وجہ سے اس کی موت واقعہ ہو گئی اور روایات سے معلوم ہوتا ہے کہ اس کی لاش تین دن تک اس کے گھر میں  پڑی سڑتی رہی مگر کوئی اس کو ٹھکانے لگانے والا نہ تھا کیونکہ قریش چیچک کے مرض کو چھوت کا مرض خیال کرتے تھے۔ بالآخر اس کے لڑکوں  نے اس کی لاش ایک دیوار کی آڑ میں  اس طرح دفن کر دی کہ دور  ہی سے اس کی قبر پر پتھر پھینکتے رہے۔ (البدیہ والنہایہ ج ۳ ص ۳۰۹)۔ 
آج ابولہب کا نام لینے والا کوئی نہ رہا البتہ اس پر لعنت بھیجنے کے لیے ایک پوری امت موجود ہے جو اپنی نمازوں  میں  سورہ لہب پڑھ کر اس دشمن رسول پر لعنت بھیجتی رہتی ہے۔ اس طرح قرآن کی یہ پیشین گوئی کہ رسول کو غلبہ حاصل ہو گا اور دشمن رسول تباہ ہو گا حرف بہ حرف پوری ہوئی قرآن کی صداقت کا یہ ایسا ثبوت ہے جو تا قیامت باقی رہے گا۔ 
۴۔۔۔۔۔۔۔۔ یعنی نہ اس کی وہ دولت خدا کی پکڑ سے اسے بچا سکی جس پر اسے ناز تھا اور نہ وہ اعمال ہی اس کے کچھ کام آ سکے جو جھوٹی مذہب پرستی کی بنیاد پر اس نے انجام دۓ تھے۔ 
قرآن میں  اعمال کے لیے کَسَب (کمائی) کا لفظ بہ کثرت استعمال ہوا ہے۔ یہاں  بھی یہ اسی مفہوم میں  ہے۔ 
۵۔۔۔۔۔۔۔۔ یہ اس کا اخروی انجام ہے جو قیامت کے دن اس کے سامنے آۓ گا۔ 
ابو لہب اور نَاراً ذاتَ لَہَبْ (بھڑکتی آگ) میں  بڑی مناسبت پیدا ہو گئی ہے۔ اس کے دل میں  بغض و حسد کی جو آگ تھی وہ قیامت کے دن بھڑک اٹھے گی۔ جزاء در حقیقت انسان کے عمل ہی کا نتیجہ ہے۔ 
۶۔۔۔۔۔۔۔۔ ابولہب کی بیوی کا نام اُم جمیل تھا۔ یہ ابو سفیان کی بہن تھی اور چونکہ اسلام دشمنی اور نبی صلی اللہ علیہ و سلم سے بغض و عداوت میں  وہ اپنے شوہر کی معاون اور مخالفانہ سرگرمیوں  میں  اس کی شریک تھی اس لیے اس کا انجام بھی بیان فرمایا۔ 
وہ جہنم میں  اپنے شوہر کے لیے ایندھن ڈھونے کا کام کرے گی کیونکہ اس نے عداوت کی آگ بھڑکائی تھی۔ حَمَّالَۃَالحَطَبِ (ایندھن اٹھانے والی ) کا مطلب سعید بن جبیر نے گناہوں  کا بوجھ اٹھانے والی بیان کیا ہے (فتح القدیر للشو کانی ج ۵ ص ۵۱۲)۔ قیامت کے دن مجرمین کا جو حال ہو گا وہ قرآن میں  اس طرح بیان کیا گیا ہے : 
وَھُمْ یَحْمِلُوْ نَ اَوْزَا رَھُمْ عَلٰی طُھُوْرِ ھِمْ۔ (الانعام۔ ۳۱ ) ’’ وہ اپنے بوجھ اپنی پیٹھوں  پر لادے ہوۓ ہوں  گے ‘‘ 
۷۔۔۔۔۔۔۔۔ یعنی جہنم میں  اس کی گردن میں  مضبوط رسی پڑہ ہوئی ہو گی۔ گویا اس کا حال اس لونڈی کا سا ہو گا جو سر پر لکڑیاں  (ایندھن) اٹھاۓ ہوۓ ہو اور جس کی گردن میں  بٹی ہوئی رسی پڑی ہو۔ قیامت کے دن اسے ذلت کا جو عذاب  چھکنا ہو گا اس کی یہ تصویر ہے۔ 
سعید بن مسیب کہتے ہیں  کہ اس کی گردن میں  جواہرات کا قیمتی ہار تھا اور وہ کہا کرتی تھیکہ لات و عزیّ (بتوں  کے نام) کی قسم میں  اسے محمد کی عداوت میں  خرچ کروں  گی اس لیے قیامت کے دن اس کے جسم میں  یہ ہار عذاب کا موجب ہو گا۔ (فتح القدیر للشو کانی ج ۵ ص ۵۱۳ ) آیت کا مطلب یہ ہے کہ جس ہار پر سے ناز ہے اور جس کو وہ مخالف رسول سرگرمیوں  میں  خرچ کرنا چاہتی ہے۔ وہ قیامت کے دن واقعی ’’ اس کے گلے کا ہار ‘‘ ثابت ہو گا اور اس کا یہ سامان آرائش اس کی رسوائی کا باعث ہو گا۔ 
ابو لہب کی بیوی کے اس انجام میں  عورتوں  کے لیے بھی عبرت ہے اور مردوں  کے لیے بھی عورتوں  کے لیے یہ عبرت کہ ایک عورت کفر و سرکشی کا رویہ اختیار کر کے کتنے برے انجام کو پہنچ ناتی ہے اور مردوں  کے لیے یہ عبرت کہ عورتیں  کس طرح گناہ کے کاموں  میں  مردوں  کی معاون بن کر ان کو تباہی کی طرف دھکیلتی رہتی ہیں۔ 
(۱۱۲)۔ سورہ الاخلاص 
(۴ آیات) 
بسم اللہ الرحمن الرحیم
اللہ رحمن و رحیم کے نام سے 

تعارف
نام 
اس سورہ کا ایک نام تو پہلی آیت قُلْ ھُوَ اللہُ اَحَدٌ  ہی کو قرار دیا گیا ہے اور دوسرا نام اس کے مضمون کی مناسبت سے الاخلاص ہے کیونکہ یہ خالص توحید کے بیان پر مشتمل ہے۔ 
زمانۂ نزول
 مکی ہے اور مضمون نیز اسلوب کلام سے اندازہ ہوتا ہے کہ یہ دعوت کے ابتدائی دور میں  نازل ہوئی ہو گی کیونکہ اس دور میں  مختصر فقروں  میں  دین کی بنیادی باتوں  کو پیش کیا گیا ہے اور ان کی توضیح و تفصیل بعد کی سورتوں  میں  کی گئی ہے۔ 
ابتدائی دور میں  نازل ہونے کا ایک قرینہ حضرت بلال کا یہ واقعہ ہے کہ جب انہیں  امیہ بن خلف سخت دھوپ میں  لٹا کران کے سینہ پر بڑا پتھر رکھ دیتا اور کہتا کہ اسی حال میں  تجھے مرنا ہو گا الا یہ کہ تو محمدؐ کا انکار کر کے لات و عزیّ کو پوجنے لگے تو اس کے جواب میں  وہ احد احد کہتے (البدایہ و النہا یہ ج ۳ ص ۸۵ ) معلوم ہوتا ہے کہ اس وقت تک سورہ اخلاص نازل ہو چکی تھی اور احد کا لفظ اسی سورہ کا تھا جو زبان زد ہو گیا تھا۔ 
مرکزی مضمون
 توحید ہے اور خاص طور سے اس کا یہ پہلو کہ اللہ تعالیٰ کی ذات کا صحیح تصور پیش کرنا تاکہ مشرکانہ تصورات کی جڑ کٹ جاۓ۔ 
نظم کلام
 آیت ۱ اور ۲ میں  مثبت پہلو سے اللہ تعالیٰ کی صفات بیان ہوئی ہیں  اور آیت ۳ اور ۴ میں  منفی پہلو سے تاکہ قوموں  اور ملتوں  میں  جن راہوں  سے شرک داخل ہوا ہے وہ مسدود ہوں۔ 
اہمیت و عظمت
سورہ اخلاص در حقیقت قرآن کی آخری سورہ ہے کیونکہ اس کے بعد کی دو سورتیں  اسی تصور توحید سے ابھری ہیں  اور اس تصور توحید نیز پورے قرآن کی حفاظت کا سامان ہیں۔ قرآن کا آغاز توحید سے ہوا تھا اور اختتام بھی توحید ہی پر ہوا ہے۔ اس سے توحید کی اہمیت نیز اس سورہ کی عظمت بخوبی واضح ہو جاتی ہے۔ علامہ فراہی فرماتے ہیں  : ’’ اگرچہ یہ سورہ اپنے ظاہری انداز کے لحاظ سے تمام سورتوں  میں  ایسی چھوٹی ہے جیسی تمام بدن میں  آنکھ کی پتلی مگر سارا عالم ہدایت اسی سے روشن نظر آتا ہے ‘‘۔ (مجموعہ تفاسیر فراہی ص ۵۲۵ ) 
سورہ اخلاص کی فضیلت احادیث صحیح سے ثابت ہے بخاری میں  ہے کہ رسول اللہ صلی اللہ علیہ و سلم نے فرمایا : 
وَالَّذِیْ نَفْسِیْ بِیَدِہٖ اِنَّھَا لَتَعْدِلُ ثُلُثَ الْقُرآنِ ’’ قسم ہے اس ذات کی جس کے ہاتھ میں  میری جان ہے یہ سورہ (قل ھو اللہُ احد ) قرآن کے ایک تہائی حصہ کے برابر ہے ‘‘۔ (بخاری کتاب فضائل القرآن) اس کی یہ فضیلت معانی قرآن کے اعتبار سے ہے کیونکہ قرآن میں  توحید کا مضمون اس کثرت سے بیان ہوا ہے کہ گویا اس کا ایک تہائی حصہ اسی پر  مشتمل ہے اور چونکہ سورہ اخلاص میں  اس اہم اور پیلے ہوۓ مضمون کو چار مختصر فقروں  میں  اس طرح سمیٹ دیا گیا ہے جیسے دریا کو کوزہ میں  بند کر دیا گیا ہو اس لیے اسے ایک تہائی کے برابر قرار دیا گیا ہے۔ رہی اس کی تلاوت کی برکتیں  تو اس سے وہی لوگ فیض یاب ہو سکتے ہیں  جو توحید خالص پر ایمان رکھتے ہوں  اور اپنے عقیدہ میں  شرک کا کوئی شائبہ نہ آنے دیں۔ 
ترجمہ
اللہ  رحمٰن و رحیم کے نام سے 
۱۔۔۔۔۔۔۔۔ کہو ۱*  ، وہ ۲*  اللہ یکتا ہے ۳*۔ 
۲۔۔۔۔۔۔۔۔ اللہ وہ بالا تر ہستی ہے جو سب کا مرجع و ملجا ۴*  ہے۔ 
۳۔۔۔۔۔۔۔۔ نہ اس کی کوئی اولاد ۵*  ہے اور نہ وہ کسی کی اولاد ۶*۔ 
۴۔۔۔۔۔۔۔۔ اور نہ کوئی اس کے برابر کا ہے ۷*  
تفسیر
۱۔۔۔۔۔۔۔۔ خطاب نبی صلی اللہ علیہ و سلم سے ہے اور آپ کے  واسطے سے ہر اس شخص سے جو قرآن پر ایمان رکھتا ہو۔ کہنے سے مراد اظہار و اعلان ہے۔ 
۲۔۔۔۔۔۔۔۔ آیت میں  ھُوَا (وہ)  عربی قواعد کی رو سے ضمیر شان ہے جو  کسی بت کی اہمیت کو واضح کرنے اور اس پر توجہ کو مرکوز کرانے کے لیے جملہ کے آغاز میں  آتی ہے اور اس سے کلام میں  بڑی فصاحت پیدا ہو جاتی ہے مثلاً کہتے ہیں  ھوالزمان غدار (وہ زمانہ ہے جو بے وفائی کرتا ہے )۔ آیت قُلْ ھُو اللہُ اَحَدٌ  (کہو وہ اللہ یکتا ہے ) میں  ھُوَ (وہ) کی ضمیر بیان کی اہمیت کو واضح کر رہی ہے کہ اسے کان لگا کر سنو اور اس پر اپنی توجہ مرکوز کرو۔ 
۳۔۔۔۔۔۔۔۔ ’’ اللہ یکتا ہے ‘‘۔ یعنی وہ اپنی ذات اور صفات میں  بالکل منفرد ہے۔ واحد (ایک) کے مقابلے میں  اَحَد (یکتا) کا لفظ اور بات کی صراحت کرتا ہے کہ اس کی وحدت میں  کثرت کا کوئی پہلو نہیں  ہے اور اس کی وحدانیت ایسی کامل ہے کہ نہ اس کا تجزیہ کیا جا سکتا ہے اور نہ تقسیم اس کا وجود مستقل بالذات ہے اور مخلوقات سے بالکل الگ ہے۔ خداؤں  کی کوئی جنس نہیں  بلکہ وہ ایک ہی خدا ہے جو ہمیشہ سے ہے اور ہمیشہ رہے گا۔ 
انسان کی فطرت خدا کے اس تصور سے آشنا ہے ، اس کے وجدان کی پکار بھی یہی ہے اور اس کی عقل بھی اسی کی شہادت دیتی ہے نیز کائنات کا ذرہ ذرہ اور اس کا پورا نظام اسی پر دلالت کرتا ہے ؃ 
وَفِی کُلِّ شَیْءٍ لَہٗ آیَۃٌ

تَدُ لُّ عَلٰ اَنَّہ وَاحِدٌ 

’’ ہر چیز میں  س کی ایک نشانی ہے۔ جو اس کی وحدت پر دلالت کرتی ہے ‘‘ اس کا اَحَد(یکتا) ہونا کائنات کی سب سے بڑی ، سب سے زیادہ ابھری ہوئی اور سب سے زیادہ بنیادی حقیقت ہے اس حقیقت کو نظر انداز کر کے جن لوگوں  نے خدا کے بارے میں  سوچا ان کو ایسی زبردست ٹھوکر لگی کہ پھر وہ سنبھل نہ سکے۔ اس سلسلہ کی بنیادی غلطی خدا کو مخلوق پر قیاس کرنا ہے جب کہ یہ بات بالکل بدیہی ہے کہ خالق اور مخلوق میں  کسی پہلو سے بھی مشابہت ممکن نہیں  ہے اور نہ ہماری محدود عقل اس قابل ہو سکتی ہے کہ اس کی ذات میں  غور و خوض کرنے لگے اس لیے اس کے یکتا و یگانہ ہونے کے سیدھے سادے تصور کو چھوڑ کر جتنے فلسفے بھی اہل مذاہب نے خدا کے وجود کے بارے میں  ایجاد کیے ہیں  وہ سب نے حقیقت اور یکسر باطل قرار پاتے ہیں۔ / ظاہر ہے جب پہلی اینٹ ہی ٹیڑھی رکھی گئی تو کتنی ہی بلند عمارت کیوں  نہ تعمیر کی  جاۓ وہ ٹیڑھی ہی ہو گی۔ 
رہے مادہ پرست لوگ جو خدا کے وجود ہی کو تسلیم نہیں  کرتے تو ن کا یہ انار فطرت انسانی  کے خلاف اعلان جنگ ہے اورت جو شخص اپنی فطرت ہی سے جنگ کرنے پر آمادہ ہو اس کو کوئی بات بھی دلیل سے منوائی نہیں جا سکتی۔ انسان اپنی آنکھیں  پھوڑ دینے کے بعد کسی بھی چیز کے وجود سے انکار کر سکتا ہے۔ ایسے شخص کو کوئی چیز بھی نہیں  دکھائی جا سکتی۔ 
جہاں  تک انبیائی ہدایت کا تعلق ہے بلا استثناء تمام پیغمبروں  نے توحید ہی کی تعلیم دی تھی چنانچہ بائیبل میں  باوجود تحریفات کے توحید کا تصور بنیادی طور سے موجود ہے مثلاً تورات میں  ہے : 
’’ سن اے اسرائیل ! خداوند ہمارا خدا ایک ہی خداوند ہے ‘‘۔ (استثنا ۶ : ۴)
’’ جو کوئی واحد خداوند کو چھوڑ کر کسی اور معبود کے آگے قربانی چڑھاۓ وہ بالکل نابود کر دیا جاۓ ‘‘۔ (خروج ۲۲ : ۲۰ )
اور زبور میں  ہے : 
تو ہی واحد خدا ہے ‘‘۔  (زبور ۸۶: ۱۰ ) 
لیکن انبیاء علیہم السلام کی اس بنیادی تعلیم سے قوموں  اور ملتوں  نے انحراف کیا اور گمراہی میں  پڑ گئیں  اس انحراف کی ایک مثال تو عیسائی مذہب کا عقیدہ تثلیث (Trinity) ہے جو باپ بیٹا اور روح القدس ین خداؤں  کے مجموعہ کا نام ہے اور اس کی دوسری مثال ہمارے ملک کے بت پر ستوں  کا تری مورتی( ञिमूर्ति  Trimurty ) کا عقیدہ ہے جو تین دیوتاؤں  برہما، وشنو اور شیو کے مجموعہ کا نام ہے۔ ان کا مذہبی نشان ’’ اوم    Omتین خداؤں  کی نمائندگی کرتا ہے۔ 
"In later times. Om is the mystic name for the Hindu triad, and represents the union of the three gods.  Viz. a (Vishnu), u (Siva) m (Brahma) – (A Sanskrit – English Dictionary by Sir Monier, Oxford p.235) 

اور ویدوں  کا تعارف کراتے ہوۓ پروفیسر سی کنہن راجا اس حقیقت کا اعتراف کرتے ہیں  کہ ہندوستان میں  ہم توحید کے  تصور سے ہمیشہ نا آشنا رہے ہیں۔ وہ لکھتے ہیں  : 
‘’ The difficulty is that in India we never had a Monotheism till very recent times. If one reads the Mahabharata, it will be found that every divinity is in his turn a Supreme Godhead.  This is exactly what is found in the Vedas too …… and there never came a stage when there was only one God.’’ 
(The Quintessence of the Rigveda P. 11) 
۴۔۔۔۔۔۔۔۔ متن میں  لفظ اَلصَّمَد استعمال ہوا ہے جس کے معنی میں  بڑی وسعت ہے اس لیے کسی ایک لفظ میں  اس کا ترجمہ کرنا مشکل ہے۔ 
صمد کے لغوی معنیٰ ہیں  وہ جس کا قصد کیا جاۓ اور یہ اس سردار کے لیے بولا جاتا ہے جس سے بالا تر کوئی دوسرا شخص نہ ہو اور جس کی طرف لوگ اپنی ضرورتوں  اور معاملات میں  رجوع کرتے ہوں  اسی طرح صمد اس چٹان کو بھی کہا جاتا ہے جس کی دشمن کے حملہ کے وقت پناہ لی جاۓ نیز اس ٹھوس چیز کو بھی کہتے ہیں  جس میں  جوف نہ ہو۔ ان لغوی معنیٰ کے پیش نظر آیت میں  اللہ تعالیٰ کے لیے اَلصَّمَد کی جو صفت بیان ہوئی ہے اس کا مطلب یہ ہے کہ اللہ تعالیٰ سب سے بالا تر ہے ، اس کی سیادت کامل ہے ، وہی مقصود و مرجع ہے ، وہی ملجا و مأویٰ ہے۔ وہ بے نیاز ہے اسے کسی چیز کی حاجت نہیں  جب کہ سب اس کے محتاج ہیں  اور وہ سب کی حاجتوں  کو پورا کرنے والا ہے۔ وہ پناہ کی چٹان ہے جیسا کہ زبور میں  کہا گیا ہے : ’’ خداوند میری چٹان اور میرا قلعہ اورع میرا چھڑانے والا ہے ‘‘ زبور ۱۸: ۲) ’’ اے خداوند تو ہی میری پناہ ہے ’‘۔ (زبور ۷۱: ۱ ) 
اس کی صَمَدیت کے مفہوم میں  یہ بات بھی شامل ہے کہ نہ تو کوئی چیز اس کے اندر داخل ہوتی ہے۔ 
اور نہ کوئی چیز اس کے اندر سے خارج ہوتی ہے اس لیے اس کے اولاد ہونے کا سوال ہی نہیں  پیدا ہوتا اور وہ اس بات سے بھی پاک ہے کہ انسان اس میں  ضم ہو جاۓ جیسا کہ ہمارے ملک کے مشرکین کا عقیدہ ہے۔ 
۵۔۔۔۔۔۔۔۔ یہاں  پھر انسان نے ٹھو کر کھائی کہ خدا کو اپنے اوپر قیاس کر کے اس کے لیے اولاد تجویز کر بیٹھا حالانکہ یہ بات عقلاً بھی غلط ہے اور نقلاً بھی۔ عقلاً اس لیے غلط ہے کہ کسی کو خدا کا بیٹا ماننے کی صورت میں  یہ بھی ماننا پڑے گا کہ وہ خدا کا جزء ہے کیونکہ بیٹا باپ کا جزء ہوتا ہے اور ساتھ ہی یہ بھی تسلیم کرنا پڑے گا کہ خدائی قابل تجزیہ اور قابل تقسیم ہے نیز اس سے لازم آۓ گا کہ اس کی کوئی بیوی ہو اور کسی کی بیوی اس کی ہم جنس ہی ہو سکتی ہے لہٰذا ماننا پڑے گا کہ خدا کی بھی جنس ہے۔ ظاہر ہے اس سے زیادہ گھٹیا او لغو تصور خدا کے بارے میں  اور کیا ہو سکتا ہے مگر اس صریح خلاف عقل تصور کو اہل مذاہب نے محض جذبات سے مغلوب ہو کر اور غلو کا شکار ہو کر قبول کر لیا اور خدا کے لیے بیٹے اور بیٹیاں  تجویز کیں۔  نقلاً یہ بات اس لیے غلط ہے کہ خد نے بندوں  کی ہدایت کے لیے جو کتابیں  بھی نازل فرمائیں  ان میں  توحید ہی کی تعلیم دی گئی تھی۔ ان کتابوں  کے جو اجزاء ہمارے سامنے موجود ہیں  ان میں  سارا زور توحید ہی پر دیا گیا ہے۔ رہا بائیبل کا وہ حصہ جس میں  حضرت مسیح کو خد کا بیٹا کہا گیا ہے تو اولاً یہ بات تورات زبور اور انجیل کی واضح اور بنیادی تعلیم کے خلاف ہے تورات بائیبل کے مجموعہ میں  سب سے پہلی اور سب سے قدیم کتاب ہے اس لی اس کی تعلیم کے خلاف اناجیل اربعہ کے بیان کی حیثیت تحریف ہی کی قرار پاتی ہے۔ ثانیاً  اناجیل اربعہ میں  جہاں  حضرت مسیح کے لیے ’’ بیٹا ‘‘ کا لفظ استعمال ہوا ہے وہاں  عمومیت کے ساتھ خدا کے نیک بندوں  کے لیے بھی خدا کے بیٹے کے الفاظ استعمال ہوۓ ہیں  مثلاً 
’’ مبارک ہیں  وہ جو صلح کراتے ہیں  کیونکہ وہ خدا کے بیٹے کہلائیں  گے ‘‘۔ (متی ۵ : ۹) 
بادی النظر میں  محسوس ہوتا ہے کہ یہ بات مجازی معنی میں  کہی گئی ہے نہ کہ حقیقی معنیٰ میں  لیکن اگر توحید کی اس تعلیم کو سامنے رکھا جاۓ جو تورات ، زبور اور انجیل کے اوراق میں  پھیلی ہوئی ہے تو صاف معلوم ہوتا ہے کہ عبد (بندہ ) کے لفظ کو ابن (بیٹا) سے بدل دیا گیا ہے۔ اسی طرح لفظ رب (پروردگار۔ مالک) کی جگہ اب (باپ) کا لفظ رکھ دیا گیا ہے۔ متی کی انجیل میں  ہے : 
’’پس تم اس طرح دعا کیا کرو کہ اے ہمارے باپ تو جو آسمان پر ہے تیرا نام پاک مانا جاۓ ‘‘۔ (متی۶ :۹)۔ 
یہ کھلی ہوئی تحریف ہے جو یا تو ان کتابوں  کے مؤلفین نے کی ہے یا ان کے مترجمین نے کیونکہ انجیل ہی میں  واضح طور سے کہا گیا ہے : 
’’ یسوع نے جواب دیا کہ اول یہ ہے اے اسرائیل سن۔ خداوند ہمارا خدا ایک ہی خداوند ہے ، اور تو خداوند اپنے خدا سے اپنے سارے دل اور اپنی ساری جان اور اپنی ساری عقل اور اپنی ساری طاقت سے محبت رکھ‘‘۔ (مرقس ۱۲: ۲۹، ۳۰ )
خدا کے لیے اولاد تجویز کرنے میں  نصاریٰ منفرد نہیں  ہیں  بلکہ دوری قومیں  بھی اس گمراہی میں  شریک ہیں۔ یہود حضرت عزیز کو اللہ کا بیٹا قرار دیتے ہیں  اور مشرکین مکہ نے فرشتوں  کو خدا کی بیٹیاں  ٹھہرایا تھا۔ اس سے بھی دو قدم آگے ہندوستان کے بت پرست ہیں  جو نہ صرف بے شمار خداؤں  کے قائل ہیں  بلکہ ان کی اولاد کے بھی مثلاً 
‘’ The Maruts are the sons of Rudra. Another great god in the Rigveda ‘’ (The Quintessence of the Rigveda P. 45)
ان کے نزدیک مہد برہما وہ رحم ہے جس میں  بھگوان باپ کی حیثیت سے اپنا تخم ڈال دیتا ہے جس سے مخلوق جنم لیتی ہے چنانچہ گیتا میں  ہے : 
Mahad – Brahma is the womb wherein I cast My Primal seedling  whence are born all creatures. Whatever beings are born from any  womb Mahad – Brahma is their Primal Mother and I Their Primal Father who inseminate her.’’ 
(The Bhagavad Gita 14.3– 4 Engl. Transl. by Dilip Kumar Roy P. 160 ) 
لیکن قرآن نے خدا کی معرفت ایسے صاف ستھرے حقیقت افروز اور دل لگتے انداز میں  پیش کی ہے کہ اس روشنی کے سامنے ساری تاریکیاں  کافور ہو گئی ہیں۔ 
۶۔۔۔۔۔۔۔۔ وہ خدا ہی کیا ہوا جسے کسی نے جنم دیا ہو لیکن مشرکانہ مذاہب میں  خداؤں  کے جنم لینے کا تصور پایا جاتا ہے۔ مثال کے طور پر رِگ وید میں  خداؤں  کی پیدائش کا ذکر موجود ہے : 
‘’ There is a song about the birth of the gods (X-72).  The gods are spoken of generally as having been born from the heaven and the earth and in various other ways.’’ 
(Quintessence of the Rigveda P. 100)
اسی مشرکانہ تصور کی یہاں  نفی کی گئی ہے کہ جس طرح اللہ کی کوئی اولاد نہیں  اسی طرح اس کا کوئی باپ بھی نہیں   ہے۔ جنم لیے ہوۓ خدا تو فرضی خدا ہی ہو سکتے ہیں  حقیقی خدا تو سب کا خالق ہے وہ مخلوق کیوں  کر ہو سکتا ہے ؟ وہ تنہا اللہ ہی کی ذات ہے جس سے نہ کوئی چیز جنم لیتی ہے اور نہ کسی نے اسے جنم دیا ہے۔۔۔۔۔ کس قدر خدا کے شایان شان ہے قرآن کا یہ تصور توحید ! 
۷۔۔۔۔۔۔۔۔ یعنی نہ اللہ کی ذات میں  اس کی برابری اور اس کے جوڑ کا کوئی ہے اور نہ اس کی صفات میں۔ سب مخلوق ہیں  اور وہ تنہا خالق، سب محتاج ہیں  اور وہ اکیلا غنی و بے نیاز ، سب بندے اور غلام ہیں  اور وہ ایک معبود و آقا۔ اس کے مانند اور اس کے ہم رتبہ نہ کبھی کوئی ہوا ہے اور نہ ہو گا۔ 
اس واضح حقیقت کے باوجود مشرکین نے خدا کے ہمسر ٹھہراۓ۔ اس معاملہ میں  ہندوستان کے مشرکین سب سے آگے ہیں۔ انہوں  نے خالق اور مخلوق دونوں  کو ایک مخلوط وجود (ہمہ اوست ) قرار دیا۔ ان کی مذہبی کتاب اُپنیشد میں  شرک کو ایک فلسفہ کی حیثیت سے پیش کیا گیا ہے : 
‘’All that exists, says the Upanishad, is He, He is that All and the Allis He.’’
(The Upanishads by M.P. Pandit P. 154) 
‘’The Self or Soul of everyone is Brahman.’’ 
(Upanishads by Swami Sivananda P. 16 )
ان کی دوسری مذہبی کتابوں  میں  بھی خدا کا تصور بہت الجھا ہوا ہے : 
" There is no Personal Supreme God in the religion of Vedas.’’
(The Quanitessence of the Rigveda P.7 )
‘’He is in all and all are in Him …… He descended as the Avatar.’’ 
(The Bhagavad Gita-A Revelation by D.K. Roy P.33) 
‘’ Lord, I behold in Your all gods.’’ 
(The Bhagavad Gita – Ch XI: 15 )
جو لوگ ان مشرکانہ فلسفوں  میں  الجھ کر تاریکیوں  میں  بھٹک رہے ہیں  ان کی نجات اس کے بغیر ممکن نہیں  ہے کہ وہ تعصبات کو چھوڑ کر قرآن کی روشنی کو قبول کر لیں۔ 
۱۱۳۔ سورہ الفلق 
( ۵ آیات) 
بسم اللہ الرحمن الرحیم
اللہ رحمن و رحیم کے نام سے 

تعارف
نام
 پہلی آیت میں  لفظ فَلَق آیا ہے جس کے معنیٰ صبح کے ہیں۔ اس مناسبت سے اس سورہ کا نام اَلْفَلَق ہے سورہ فلق اور سورہ ناس دونوں  استعاذہ کی سورتیں  ہیں  اس لیے ان کا مشترکہ نام مُعَوِّذَتَینِ (پناہ والی سورتیں ) بھی ہے۔ 
زمانۂ نزول
 مکی ہے اور مضمون سے اندازہ ہوتا ہے کہ یہ اس وقت نازل ہوئی ہو گی جب کہ شیطانی قوتیں  نبی صلی اللہ علیہ و سلم کو شر پہنچانے کے لیے اٹھ کھڑی ہوئی تھیں  اور آپ کے مخالفین حسد کی آگ میں  جل رہے تھے۔ 
مرکزی مضمون
بندوں  کو اس بات کی تعلیم دینا ہے کہ وہ ہر قسم کے شر کے مقابلہ میں  اللہ ہی کی پناہ ڈھونڈیں  کہ وہی اکیلا پناہ دہندہ ہے۔ اس سلسلہ میں  ایسے دعائیہ کلمات سکھاۓ گۓ ہیں  جو استعاذہ کے لیے موزوں  ترین ہیں۔ 
نظم کلام
 آیت ۱ میں  اس بات کی تعلیم دی گئی ہے کہ بندہ پناہ کے لیے اسی ہستی کی طرف رجوع کرے جس کی ربوبیت کے کرشمے وہ رات دن دیکھ رہا ہے۔ 
فضیلت
اس سورہ میں نیز اس کی بعد والی سورہ میں  پناہ مانگنے کے لحاظ سے جو جامع کلمات اور جو مؤثر دعا ارشاد ہوئی ہ اس کی اہمیت و فضیلت حدیث میں  اس طرح بیان ہوئی ہے۔ عُقبہ بن عامر کہتے ہیں  کہ رسول اللہ صلی اللہ علیہ و سلم نے مجھ سے فرمایا ، اَنزِلَتْ عَلَیَّ آیَاتٌ  لَمْ یُرَ مَثْلَھُنَّ قَطُّ : اَلْمُعَوِّ ذَتَیْنِ ’’مجھ پر ایسی آیات نازل ہوئی ہیں  جو بالکل بے مثال ہیں  یعنی مُعَوِّ ذَتَیْن ‘‘۔ (مسلم کتاب صلاۃ المسافرین)۔ 
برکتیں
حدیث میں  آتا ہے : 
عَنْ عَائِشَۃَ رضی اللہ عنھا قَاَلَتْ : کَانَ رَسُولُ اللہِ صَلیٰ اللہِ علیہ و سلم اذا آویٰ اِلٰی فِرَاشِہٖ نَفَثَ فِیْ کَفَّیْہِ بَقُلْ ھُوَ اللہُ اَحَدٌ لْمُعَوِّذَ تیْنِ جَمیْعاً ثُمَّ یَمْسَحُ بِھِمَا وَجْہَہٗ وَمَا بَلَغَتْ یَدَاہُ مِنْ جَسَدِہٖ۔ (بخاری کتاب الطب)۔ 
’’حضرت عائشہ رضی اللہ عنہا فرماتی ہیں  کہ رسول اللہ صلی اللہ علیہ و سلم جب بستر پر جاتے تو اپنے دونوں  ہاتھوں  میں  قُل ھُو اللہُ اَحَدْ اور مُعَوِّ ذَتَین پڑھ کر پھونکتے پھر ان کو اپنے چہرے اور جسم پر جہاں  تک کہ ہاتھ پہنچ جاتا پھیر لیتے ‘‘۔ 
تعویذ گنڈوں  سے بچتے ہوۓ ان سورتوں  کی برکتوں  سے فیض اور شفاء حاصل کرنے کا یہ صحیح اور مسنون طریقہ ہے مگر یاد رہے کہ سورہ کا اصل مقصد توحید پر جمے رہنا ، اس کے تقاضوں  کو پورا کرنا اور اس بات کا خاص طور سے خیال رکھنا ہے کہ عقائد میں  شرک کا کوئی شائبہ نہ پایا جاۓ۔ جو لوگ اس مقصد عظیم کو نظر انداز کر کے کلام الٰہی کی صرف ظاہری برکتوں  کو حاصل کرنے کے خواہش مند ہوتے ہیں  ان کی مثال اس پیاسے شخص کی سی ہے جو دریا کے کنارے بیٹھ کر اپنے ہاتھ اور اپنا منہ دھو لیتا ہے مگر پانی پینے کی زحمت گوارا نہیں  کرتا۔ ظاہر ہے اس کے اس عمل سے ہاتھ اور منہ تو دھل جائیں  گے لیکن اس کی پیاس ہر گز بجھ نہ سکے گی۔ 
 ترجمہ 
اللہ رحمٰن و رحیم کے نام سے 
۱۔۔۔۔۔۔۔۔ کہو،۱*  میں  پناہ مانگتا ہوں  ۲*  صبح کے رب کی ۳*  
۲۔۔۔۔۔۔۔۔ جو کچھ اس نے پیدا کیا ہے اس کے شر سے ۴*  
۳۔۔۔۔۔۔۔۔ اور اندھیری رات کے شر سے جب کہ وہ چھا جاۓ ۵*  
۴۔۔۔۔۔۔۔۔ اور گرہوں  میں  پھونکنے والوں  کے شر سے ۶*  
۵۔۔۔۔۔۔۔۔ اور حاسد کے شر سے جب کہ وہ حسد کرے ۷*  
تفسیر
۱۔۔۔۔۔۔۔۔ یعنی اللہ سے یہ دعا کیا کرو اور اس کی پناہ ان کلمات کے ذریعہ مانگا کرو۔ خطاب نبی صلی اللہ علیہ و سلم سے ہے اور آپ کے واسطہ سے ہر اس شخص سے جو قرآن پر ایمان لایا ہو۔ 
۲۔۔۔۔۔۔۔۔ پناہ کے معنی حفاظت ، بچاؤ اور امان کے ہیں۔ اور پناہ مانگنے سے مراد اپنی حفاظت کے لیے پناہ دینے ولی ہستی سے دعا کرنا، اس کی طرف رجوع کرنا ، اس کا سایہ عاطفت ڈھونڈنا اور اس کے سہارے کو مضبوطی کے ساتھ تھام لینا ہے۔ پس یہاں  اَعُوْذُ (میں  پناہ مانگتا ہوں ) کا مطلب یہ ہے کہ میں  خدا کو واحد پناہ دہندہ مان کر اپنے کو اس کی حفاظت میں  دے دیتا ہوں  وہی ہر قسم کے شر سے بچانے والا ہے اور میں  اسی سے بندی کا تعلق استوار کرتا ہوں۔ 
واضح رہے کہ کسی کو حقیقی معنی میں  پناہ دہندہ سمجھنا اس کو خدا قرار دینا ہے اس لیے اللہ کے سوا کسی کی پناہ مانگنا جیسا کہ مشرکین دیوی دیوتاؤں  کی پناہ مانگتے ہیں  کھلا شرک ہے۔ 
۳۔۔۔۔۔۔۔۔ یعنی جو رات کی تاریکی کا پردہ چاک کر کے صبح نمودار کرتا  ہے جیسا کہ دوسری جگہ ارشاد ہوا ہے فَالِقُ الْاِصْبَاحِ (رات کی تاریکی کو پھاڑ کر صبح نمودار کرنے والا۔ الانعام : ۹۶)۔ یہاں  اللہ کی صفت ربوبیت کے ساتھ اس کے اس کرشمہ قدرت کا ذکر اس معنیٰ میں  ہے کہ گویا پناہ لینے والا اپنے اس یقین اور اطمینان کا اظہار کر رہا ہے کہ جو ہستی تاریکی کو پھاڑ کر صبح کو ظہور میں  لاتی ہے وہ مایوس کن حالات میں  امید کی کرن بھی پیدا کرے گی اور فتنوں  کے ہجوم کو چھانٹ کر امن و عافیت کی راہ بھی کھولے گی۔ 
۴۔۔۔۔۔۔۔۔ اس آیت پر غور کرنے سے درج ذیل باتیں  واضح ہوتی ہیں : 
(۱) سب چیزیں  اللہ ہی کی پیدا کردہ ہیں۔ خالق تنہا وہی ہے اور مالک بھی وہی اس لیے کوئی چیز بھی خالق کائنات سے زیادہ طاقتور نہیں  ہو سکتی۔ لہٰذا مخلوق کے شر سے بچنے کے لیے خالق کی پناہ ڈھونڈنا ہی صحیح طرز عمل ہے۔ برخلاف اس کے مخلوق کے شر سے بچنے کے لیے مخلوق ہی کی دہائی دینا خواہ اس مقصد کے لیے آدمی کسی دیوی دیوتا کو پکارے یا کسی ’’غوث‘‘ اور ’’ولی‘‘ کو سرا سر حماقت اور یکسر باطل ہے۔ 
(۲) ’’ جو کچھ اس نے پیدا کیا اس کے شر سے ‘‘کا مطلب یہ نہیں  ہے کہ اس کی پیدا کردہ ہر چیز میں  لازم شر کا پہلو ہے بلکہ مطلب یہ ہے کہ اس کی پیدا کردہ چیزوں  میں سے جو چیزیں  بھی اپنے اندر شر کا کوئی پہلو رکھتی ہیں  ان سب کے شر سے خدا کی پناہ مانگتا ہوں۔ 
(۳) کوئی چیز بھی اپنی ذات میں  مؤثر نہیں  ہے اور نہ کوئی شر خود بخود کسی کو لاحق ہوتا ہے بلکہ ہر چیز اللہ کے حکم ہی سے اثر اندر ہوتی ہے اور شر بھی کسی کو لاحق ہوتا ہے اس کے اذن ہی سے ہوتا ہے اس لیے شر سے بچنے کے لیے اسی سے دعا کرنا چاہیے اور اسی پر بھروسہ رکھنا چاہیے۔ 
(۴) شر سے مراد محسوس ہونے والی آفتیں  اور بلائیں  بھی ہیں  اور معنوی مضرتیں  اور گمراہیاں  بھی پہلی چیز کی مثال بیماریاں  اور ایذائیں  ہیں  اور دوسری چیز کی مثال گناہ اور کفر و شرک ہے۔ سیاق کلام کے لحاظ سے شر کا یہ دوسرا پہلو خاص طور سے مراد ہے اور اس کی تائید اس بات سے بھی ہوتی ہے کہ مُعَوِّذَتَین کو قرآن کے بالکل اخیر میں  رکھا گیا ہے۔ یہ گویا اس بات کی طرف اشارہ ہے کہ قرآن کے  ذریعہ جس ہدایت سے نوازا گیا ہے اس کی حفاظت کے سلسلہ میں  چوکنا رہنے کی ضرورت ہے تاکہ شر پسند قوتیں  اثر انداز نہ ہونے پائیں ، اور بھٹکانے میں  کامیاب نہ ہوں۔ 
۵۔۔۔۔۔۔۔۔ پچھلی آیت میں  مخلوقات کے شر سے پناہ مانگنے کا ذکر عمومیت کے ساتھ ہوا ہے۔ اب بعض خاص چیزوں  کے شر سے خصوصیت کے ساتھ پناہ مانگنے کی ہدایت کی جا رہی ہے۔ 
رات آتی ہے تو تاریکی چھا جاتی ہے اور اس تاریکی میں  شر پسند عناصر اور شیطانی قوتوں  کو  ابھرنے کا موقع ملتا ہے۔ ظاہری اور جسمانی آفتوں  کے اعتبار سے بیماریاں  رات میں  بڑھتی ہیں  ور موذی جانور رات میں  نکلتے ہیں۔ غرض یہ کہ رات کو ڈر اور خوف کا ماحول رہتا ہے۔ رہی باطنی ور اخلاقی آفتیں  تو رات میں  جرائم کثرت سے ہوتے ہیں ، اکثر سازشیں  رات ہی میں  کی جاتی ہیں  اور شیطان اپنے لشکر کے ساتھ رات کی تاریکی ہی میں  حملہ آور ہوتا ہے اس لیے رات کی ظاہری تاریکی باطنی تاریکی کا موجب ہو سکتی ہے لہٰذا اس شر کی طرف سے چوکنا رہنے اور اس سے خدا کی پناہ مانگنے کی تلقین کی گئی ہے۔ 
واضح رہے کہ رات کی طرف شر کو منسوب کرنے کا مطلب یہ نہیں  ہے کہ رات میں  خیر کا نزول نہیں  ہوتا یا خیر کے کام انجام نہیں  پاتے بلکہ مطلب یہ ہے کہ رات کا وقت شیطانی قوتوں  کے لیے شر پھیلانے کے تعلق سے بڑا ساز گار ہوتا ہے۔ 
۶۔۔۔۔۔۔۔۔ عُقَد (گرہوں ) سے مراد وہ گِرہیں  ہیں  جو شیاطین انسان کے شعور اور اس کے حواس پر لگا کر اسے غافل اور مد ہوش بنا دیتے ہیں  چنانچہ صحیحین کی حدیث ہے کہ نبی صلی اللہ علیہ و سلم نے فرمایا : 
یَعْقِدُ الشَّیْطَانُ عَلٰی قٰافِیَۃِ رَأسِ اَحَدِ کُمْ ثَلَاثَ عُقَدٍ اِذَ ا نَامَ۔ بِکُلِّ عُقْدَ ۃٍ یَضْرِبُ عَلَیْکَ لَیْلاً طویلاً۔ فَاِذَا اسْتَیْقَظَ فَذَکَرَ اللہَ  اِنُحَلِّتْ عُقْدَۃٌ  وَاِذَ ا تَوضَّأ اِنْحَلَّتْ عَنْہُ عَقْدَتَانِ۔ فَاِذَا صَلَّی اِنْحَلَّتِ العُقَدُ۔ فَاَسْبَحَ نَشِیْطاً طَیِّبَ النَّفْسِ وَ لّا اَصْبَحَ خَبِیْثَ النَّفْسِ کَسْلِانَ (مسلم کتاب صلاۃ المسافرین)۔ 
جب تم میں  کوئی شخص سوتا ہے تو اس کے سر کے پچھلے حصہ پر شیطان تین گرہیں  لگاتا ہے اور ہر گرہ کے ساتھ یہ بات بھی چسپاں کر دیتا ہے کہ ابھی رات لمبی ہے پھر جب وہ شخص جاگ اٹھتا ہے اور اللہ کو یاد کرتا ہے تو ایک گرہ کھل جاتی ہے اور جب وضو کرتا ہے تو دوری گرہ بھی کھل جاتی ہے اور جب نماز پڑھتا ہے تو تیسری گرہ بھی کھل جاتی ہے اور صبح کو وہ ہشاش بشاش اور پاکیزگی نفس کی حالت میں  ہوتا ہے۔ بصورت دیگر وہ صبح کو سست اور خباثتِ نفس کی حالت میں  ہوتا ہے۔ ‘‘  یہ شیطان کے انسان کو غفلت میں  ڈالنے کی ایک مثال ہے جو حدیث میں  پیش کی گئی ہے۔ اس سے شیطان کے القاء، اس کی حرکتوں  اور اس کے حملوں  کا نہ آسانی اندازہ لگایا جا سکتا ہے۔ 
نَفَّاثَا تْ کا لفظ نَفْث سے ہے جس کے معنیٰ پھونکنے کے ہیں۔ حدیث میں  القاۓ شیطانی کو اس کے نَفْث سے تعبیر کیا گیا ہے : 
اَعُذُ بِاللہِ مِنَ الشَّیْطانِ مِنْ نَفْخِہِ وَفَفْثِہٖ و ھَمْزِہٖ۔ ’’میں  اللہ کی پناہ مانگتا ہوں  شیطان کے نفخ ، اس کے نَفْث اور اس کے ہمزہ سے ‘‘۔ 
اس حدیث کے راوی ابن مرہ نے ان تینوں  الفاظ کی وضاحت اس طرح کی ہے کہ شیطان کے نَفْث سے مراد شعر، اس کے نَفْخ سے مراد کِبر اور اس کے ھَمْز سے مراد جنون ہے۔ (ابو داؤد کتاب الصلٰۃ ج ۷۵۰ )
اس میں  نفث کو شعر سے جو تعبیر کیا گیا ہے وہ در اصل القاۓ شیطانی ہی کی ایک شکل ہے اس کی دوسری شکل سحر اور جادو بھی ہے۔ 
نَفَّثات کا لفظ جمع مؤنّث کا صیغہ ہے اور مبالغہ کے وزن پر ہے۔ یہ نفوس کی صفت ہے اس لیے عربی قواعد کے مطابق مؤنّث ہے۔ یعنی وہ نفوس جو پھونکنے کے عادی ہیں۔ مراد شیطانی نفوس ہیں  جو اپنے القاء کے ذریعہ انسان کے شعور اور اس کے حواس کو متاثر کر دیتے ہیں۔ اوپر حدیث میں  شیطان کے گرہ باندھنے کا جو ذکر ہوا ہے اس میں  بھی یہ بات بیان ہوئی ہے کہ وہ ہر گرہ کے ساتھ یہ بات بھی چسپاں  کر دیتا  ہے کہ ابھی رات لمبی ہے یہ در حقیقت شیطان کا  اس گرہ میں  نفث (پھونکنا ) ہی ہے۔ 
ان احادیث کی روشنی میں  آیت کا مطلب یہ ہے شیاطین اپنے القاء کے ذریعہ انسان کے شعور، اس کے حواس اور اس کی نفسیات کو متاثر کر کے اسے غفلت، بے خودی ، مدہوشی اور نفسیاتی امراض کا شکار بناتے ہیں  اور پر بری اور گمراہ کن باتیں  الہام کرتے ہیں۔ ان کے اس شر سے خدا کی پناہ مانگی گئی۔ یہ القاۓ شیطانی شاعری کی شکل میں  بھی ہو سکتا ہے اور ساحر کی شکل میں  بھی۔ زُخرف القول کی شکل میں  بھی ہو سکتا ہے گانے کی شکل میں  بھی اس لیے کوئی وجہ نہیں  کہ اس کو کسی ایک شکل میں  محدود سمجھا جاۓ۔ سِفلی عمل کرنے والوں  کے ہاں  تو گنڈوں  میں  پھونک مارنے کا طریقہ پہلے ہی سے چلا آ رہا ہے۔ ساحر اور ٹونے ٹوٹکے کرنے والے شیاطین کی مدد سے یہ عمل خبیث انجام دیتے ہیں  اور لوگوں  کے لیے گمراہی کا سامان کرتے ہیں  اور آج کل ہپناٹزم (Hypnotism)  کے ذریعہ بھی انسان کے حواس اور اس کی نفسیات کو متاثر کرنے کی کوشش کی جاتی ہے۔ یہ سب شیطانی اعمال کی مختلف شکلیں  ہیں۔ اس قسم کی تمام اذیتوں سے بچنے کا صحیح طریقہ یہی ہے کہ اللہ کی پناہ لی جاۓ اور اس بت پر یقین رکھا جاۓ کہ اس کے اذن کے بغیر کوئی چیا ضرر نہیں  پہنچا سکتی۔ 
عام طور سے مفسرین اس آیت کے ذیل میں  نبی صلی اللہ علیہ و سلم پر جادو کی روایت نقل کرتے ہیں  جس کا خلاصہ یہ ہے کہ مدینہ میں  ایک یہودی نے یا ایک منافق نے جو یہود کا حلیف تھا اور جس کا نام لبید بن عاصم تھا آپ کی کنگھی کے بالوں  میں  جادو کر کے اس کو ایک کنویں  کے اندر پتھر کے نیچے دبا دیا تھا۔ اس جادو کے اثر سے آپ بیمار ہوۓ اور یہ کیفیت ہوئی کہ کسی کام کے متعلق خیال کرتے کہ کر لیا ہے لیکن نہیں  کیا ہوتا۔۔۔۔ بعض روایتوں  کے مطابق چھ ماہ تک آپ پر اس کا اثر رہا۔۔۔۔۔۔ اس کے بعد آپؐ  کو وحی کے ذریعہ مطلع کیا گیا اور مُعَوِّذتین پڑھنے کی ہدایت ہوئی جس سے آپ شفا یاب ہو گۓ۔ 
یہ روایت بخاری، مسلم اور دوسری کتب حدیث میں  نقل ہوئی ہے لیکن بوجوہ قابل قبول نہیں  : 
اولاً : یہ روایت قرآن سے متصادم ہے کیونکہ قرآن نے کفار کے اس الزام کی نفی کی ہے کہ نبی ایک سحر زدہ آدمی ہے : یَقُولُ الظّالِمُوْنَ اِنْ تَتَّبِعُوْنَ اِلّا رَجُلاً مَسْحُراً  ؕ (ظالم کہتے ہیں  کہ تم لوگ ایک سحر زدہ آدمی کی پیروی کر رہے ہو)۔ ( بنی اسرائیل : ۴۷) گویا قرآن جس بات کی تردید کر رہا ہے یہ روایت ا کی تصدیق کر رہی ہے۔ اس کا جواب اس روایت پر یقین کرنے والے علماء یہ دیتے ہیں  جب نبی پر جادو کا اثر ہو سکتا ہے جس طرح حضرت موسیٰ کو جادو گروں  کی رسیوں  اور لاٹھیوں  کے بارے میں  خیال ہوا تھا کہ وہ سانپ کی طرح دوڑ رہی ہیں  ( سورہ طہٰ: ۶۶)۔ رہا کفار کا الزام کہ نبی ایک سحر زدہ آدمی ہے تو وہ اس مفہوم میں  تھا کہ کسی جادو گر نے آپ کو پاگل بنا دیا ہے  جس کی قرآن نے تردید کی۔ نیز وہ کہتے ہیں  کہ ’’ جادو کا اثر صف ذات محمدؐ پر ہوا تھا نبوت محمدؐ  اس س بالکل غیر متاثر رہی ‘‘۔ لیکن یہ جواب محض سخن سازی ہے کیونکہ روایت میں  جادو کا یہ اثر بیان کیا گیا ہے کہ آپ کسی کام کے متعلق یہ خیال کرتے کہ کر لیا ہے لیکن نہیں  کیا ہوتا۔ یعنی جدو کا اثر معاذ اللہ آپ کے ذہن پر ہوا تھا اور وہ بھی کئی ماہ تک باقی رہا نیز آپ کو اس کی خبر س وقت ہوئی جب کہ وحی الٰہی نے آپ کو مطلع کیا جب کہ حضرت موسیٰ نے جادو گروں  کی رسیوں  اور لاٹھیوں  کو سانپ کی شکل میں  محض وقتی طور پر دیکھا تھا اور ان کو یہ معلوم تھا کہ یہ رسیاں  اور لاٹھیاں  حقیقت میں  سانپ نہیں  ہیں  بلکہ سانپ کی شکل میں  دکھائی دے رہی ہیں  اس لیے اس کے دیکھنے سے ان کو دھوکا نہیں  ہوا پھر یہ کوئی بیماری نہیں  تھی جس میں  حضرت موسیٰ مبتلا ہوۓ ہوں  اس لیے روایت میں  بیان کردہ سحر کے واقعہ کو حضرت موسیٰ کے واقعہ پر قیاس کرنا قیاس مع  الفارق ہے۔ 
ثانیاً : سحر کے اس واقعہ کو تسلیم کرنے سے عصمت انبیاء پر حرف آتا ہے کیونکہ روایت میں  سحر کا اثر  محض جسمانی حال پر نہیں  بلکہ ذہنی کیفیت پر بھی بتایا گیا ہے ظاہر ہے یہ بات منصب نبوت میں  قادح ہے اس لیے یہ دلیل بے معنی ہے کہ اگر آپ زخمی ہو سکتے تھے اور بیمار ہو سکتے تھے تو آپ پر جادو کا اثر بھی ہو سکتا تھا۔ 
عصمت انبیاء کا مسئلہ اجماعی ہے اور قرآن و سنت  اس پر ناطق ہیں  اس لیے ایسی روایت جو منصب نبوت میں  قادح ہو ہر گز قابل اعتناء نہیں  ہو سکتی خواہ وہ بخاری کی روایت ہو یا مسلم کی۔ 
ثالثاً : جہاں  تک سلسلہ روایت کا تعلق ہے اس میں  ایک راوی ہشام ہیں  جو اگر چہ کہ ثقہ ہیں  لیکن علامہ ان حجر نے تہذیب التہذیب میں  ان کے بارے میں  ایک بات یہ بھی نقل کی ہے کہ وہ عراق جانے کے بعد اپنے والد سے بہ کثرت روایت کرنے لگے تھے جس پر اہل عراق نے ناپسندیدگی کا اطہار کیا تھا نیز یہ کہ مالک نے ان کی ان حدیثوں  پر جو وہ اہل عراق سے بیان کرتے تھے نکارت کا اظہار کیا ہے۔ وہ تین مرتبہ کوفہ آۓ تھے پہلی مرتبہ وہ اس طرح روایت کرتے حَدَّ ثَنِیْ اَبِی قَالَ سَمِعْتُ عَائِشَۃ  ’’میرے والد نے مجھ سے بیان کیا کہ انہوں  نے حضرت عائشہ کو فرماتے ہوۓ سنا ‘‘ اور دوسری مرتبہ آۓ تو اس طرح روایت کرنے لگے : اخبرنی ابی عن عائشۃ ’’ مجھے میرے والد نے خبر دی کہ حضرت عائشہ سے روایت ہے ‘‘۔ اور تیسری مرتبہ آۓ تو ان الفاظ میں  روایت کرنے لگے : ابی عن عائشۃ ’’میرے والد نے عائشہ سے روایت کی ہے ‘‘۔ (تہذیب التہذیب ج ۱۱ ص ۵۰) اس سے یہ اندازہ ہوتا ہے کہ ہشام اگرچہ کہ ثقہ راوی تھے لیکن روایت کرنے میں  کچھ بے احتیاطیاں  بھی ان سے ہونے لگی تھیں۔ ایسی صورت میں  ان کی نبی صلی اللہ علیہ و سلم پر سحر والی روایت کو جو ایک بہت بڑے مسئلہ میں  ہے ان کی بے احتیاطی پر کیوں  نہ محمول کیا جاۓ ؟ 
رابعاً : سلسلہ روایت میں  ایک راوی سفیان بن عُیَینہ ہیں  جو یہ اقرار کرتے ہیں  کہ میں  نے اسے ابن جریج سے پہلی مرتبہ سنا۔ اس پر مولانا امین احسن صاحب کی یہ گرفت بالکل بجا ہے کہ 
’’ گویا اس واقعہ نے نبی صلی اللہ علیہ و سلم کے وصال کے سو سال بعد شہرت پائی ، اس سے پہلے اس کا علم صرف بعض افراد تک محدود رہا۔ ہر شخص سمجھ سکتا ہے کہ العیاذ باللہ اگر حضور صلی اللہ علیہ و سلم چھ ماہ تک مسحور رہے ہوتے تو یہ واقعہ اتنا غیر معمولی تھا کہ صدر اول ہی میں  اس کا چرچا ہو جاتا اور یہ روایت ایک متواتر روایت کی حیثیت سے ہم تک پہنچتی ‘‘۔ (تدبر قرآن ج ۸ ص ۶۶۶) 
طوالت کلام سے بچتے ہوۓ ہم ان چند وجوہ کو بیان کرنے پر اکتفاء کرتے ہیں  البتہ یہاں  ان مفسرین کے بیانات کے چند اقتباسات نقل کریں  گے جنہوں  نے شدت کے ساتھ سحر والی روایت کو رد کر دیا ہے۔ 
مشہور مفسر علامہ ابو بکر جصاص اپنی تفسیر احکام القرآن میں  فرماتے ہیں : 
’’ اور لوگوں  نے جادو کے عمل سے بھی زیادہ بڑی اور ہولناک بات جائز قرار دی ہے چنانچہ ان کا خیال ہے کہ نبی صلی اللہ علیہ و سلم پر جادو کیا گیا تھا اور اس کا اثر بھی  آپ پر ہوا تھا حتیٰ  کہ آپ نے فرمایا تھا کہ مجھے ایسا خیال ہوتا ہے کہ میں  کوئی بات کہہ رہا ہوں  اور کر رہا ہوں  جب کہ میں  نے نہ وہ بات کہی ہوتی ہے اور نہ کی ہوتی ہے۔ اور ایک یہودی عورت نے آپ پر کھجور کے چھلکے کے اندر کنگھی اور بالوں  میں  جادو کر دیا تھا یہاں  تک کہ آپ کو اطلاع دی کہ اس عورت نے کھجور کے چھلکے کے اندر جادو کر دیا ہے اور وہ کنویں  کے پتھر کے نیچے ہے تو آپ نے اس کو نکلوایا اور نبی صلی اللہ علیہ و سلم پر سے اس کا اثر زائل ہو گیا۔ حالانکہ اللہ تعالیٰ نے نبی صلی اللہ علیہ و سلم کی نسبت کفار کے دعوے کو جھٹلاتے ہوۓ فرمایا ہے : وَقَا لَ الظَّالِمُوْ نَ اِنْ تَتَّبِعُوْنَ اِلّا رَجُلاً مَسْحُوراً (اور ظالم کہتے ہیں  کہ تم ایک ایسے آدمی کے پیچھے چل رہے ہو جس پر جادو کر دیا گیا ہے )۔ اس طرح کی حدیثیں  در حقیقت ملحدوں  کی وضع کردہ ہیں ‘‘۔ (احکام القرآن ج۱ ص ۵۵ )
سید قطب اپنی تفسیر فی ظلال القرآن میں  فرماتے ہیں : 
’’ لیکن یہ روایتیں  عمل و تبلیغ کے معاملہ میں  اصلاً عصمت نبوی کے خلاف ہیں  اور اس اعتقاد کے ساتھ کہ آپ کا ہر فعل اور ہر قول سنت و شریعت ہے درست نہیں  قرار پاتیں۔ نیز یہ روایات قرآن کے اس بیان سے بھی متصادم ہیں  جس میں  رسول اللہ صلی اللہ علیہ و سلم کے سحر زدہ ہونے کی نفی کی گئی ہے اور مشرکین کے اس باطل دعوے کو جھوٹ قرار دیا گیا ہے۔ اس بنا پر یہ روایتیں  بعید از قیاس ہیں۔ نیز خبر آحاد کو عقیدہ کے مسئلہ میں  قبول نہیں  کیا جا سکتا۔ اس کے لیے قرآن ہی مرجع ہے اور اصول اعتقاد کے معاملہ میں  احادیث کو قبول کرنے کے لیے تواتر شرط ہے جب کہ یہ روایتیں  متواتر نہیں  ہیں۔ مزید برآں  ان دونوں  سورتوں  کا نزول راجح قول کے مطابق مکہ میں  ہوا تھا‘‘۔ (فی ظلال القرآن ج ۶ ص ۴۰۰۸) 
اور مولانا امین احسن اصلاحی لکھتے ہیں۔ 
’’ اگر چہ دعویٰ یہ کیا جاتا ہے کہ اس جادو کا کوئی اثر آپ کے فرائض نبوت پر نہیں  پڑا لیکن ساتھ ہی نہایت سادہ لوحی سے یہ اعتراف بھی کر لیا گیا ہے کہ اس کا اثر حضور صلی اللہ علیہ و سلم پر یہ پڑا کہ آپ گھلتے جا رہے تھے ، کسی کام کے متعلق خیال فرماتے کہ کر لیا ہے لیکن نہیں  کیا ہوتا۔۔۔۔۔۔۔۔۔۔۔۔ میرے نزدیک اس شان نزول کو رد کرنے کے لیے یہ دلیل کافی ہے کہ یہ اس مسلمہ عقیدے کے بالکل منافی ہے جو قرآن نے انبیاء علیہم السلام سے متعلق ہمیں  تعلیم کیا ہے۔ عصمت حضرات انبیاء (علیہم السلام ) کی ان خصوصیات میں سے ہے جو کسی وقت بھی  ان سے منفک نہیں  ہو سکتیں۔ اس عصمت کو اس امر سے کوئی نقصان نہیں  پہنچتا کہ نبی کے دندان مبارک شہید ہو گۓ یا وہ زخمی ہو گیا یا وہ قتل کر دیا گیا۔ ان میں  سے کوئی چیز بھی اس کی نبوت میں  قادح نہیں  ہے کہ اس کو آپ اس امر کی دلیل بنائیں  کہ جب نبی ان چیزوں  میں   مبتلا ہو سکتا ہے تو مسحور بھی ہو سکتا ہے یہاں  تک کہ اس کو کردہ اور ناکردہ ، دیدہ اور نا دیدہ میں  کوئی امتیاز ہی باقی نہیں  رہ جاتا۔ اللہ تعالیٰ نے اس طرح کے شیطانی تصرفات سے اپنے نبیوں  کو محفوظ رکھا ہے اور ان کی یہ محفوظیت دین کے تحفظ کے لیے ناگزیر ہے۔ یہ محفوظیت ہی نبی کے ہر قول و فعل کو سند بناتی ہے۔ پورا قرآن انبیاء کی عصمت پر گواہ ہے اور ہر مسلمان پر واجب ہے کہ وہ ان کی عصمت پر ایمان رکھے ‘‘۔ (تدبر قرآن ج ۸ ص ۶۶۵۔ ۶۶۶)
ان مفسرین کے مذکورہ بیانات سے سحر کے واقعہ اور روایت کی حقیقت منقح ہو جاتی ہے لیکن تعجب ہے کہ لوگوں  کو جتنی دلچسپی انہیں  اس بات سے نہیں  کہ اس کا عصمت انبیاء پر کیا اثر پڑتا ہے۔ یہ روایت پرستی نہیں تو اور کیا ہے ؟ 
۷۔۔۔۔۔۔۔۔ حَسَد کا مطلب یہ ہے کہ اگر اللہ تعالیٰ نے کسی شخص کو اپنی کسی نعمت یا فضیلت سے نوازا ہے تو دوسرا شخص اس پر جلنے لگے اور اس بات کا خواہشمند ہو کہ وہ اس سے چھن جاۓ۔ اور ’’حاسد جب حسد کرے ‘‘ کا مطلب یہ ہے کہ حاسدانہ کار روائی کرنے لگے ور جوش حسد میں  اقدام کر بیٹھے۔ ایسے موقع پر اس کے شر ، اس کی ایذاؤں  اور اس کی اذیتوں  سے بچنے کے لیے اللہ کی پناہ مانگنا چاہیے۔ 
حاسد کا لفظ اگرچہ کہ عام ہے لیکن یہ بھی ایک ابھری ہوئی حقیقت ہے کہ حسد کی ابتداء شیطان ہی سے ہوئی ہے جب کہ اللہ تعالیٰ نے آدم کو پیدا کر کے خلافت ارضی کا تاج اس کے سر پر رکھا تھا۔ اسی فضیلت کی بنا پر شیطان انسان کا دشمن بن گیا اور چاہتا ہے کہ انسان بھٹک جاۓ۔ 
قرآن میں  یہود کے حسد کا بھی خاص طور سے ذکر ہوا ہے : 
وَدَّ کَثیْرٌ  مِنْ اَھْلِ الْکِتَابِ لَوْ یَرُدُّ وْنَکُمْ مِنْ بَعْدِ اِیمَانِکُمْ کُفَّاراً احَسَداً مِنْ عِنْدِ اَنْفُسِہِمْ۔ (البقرہ۔ ۱۰۹ )
’’ بہت سے اہل کتاب یہ چاہتے ہیں  کہ وہ تمہارے ایمان لانے کے بعد پھر تمہیں  کفر کی طرف پلٹا لے جائیں۔ محض اپنے نفس کی حسد کی بنا پر‘‘ 
کفار مکہ کو بھی نبی صلی اللہ علیہ و سلم سے اس بنا پر حسد تھا کہ مکہ اور طائف کے سرداروں  کو چھوڑ کر آپ کو کیوں  نبوت کے لیے منتخب کیا گیا۔ وہ کہتے تھے : 
لَو لَا نُزِّلَ ھٰذَ الْقُرآنُ عَلٰی رَجُلٍ مِنَ الْقَرْیَتَیْنِ عَظِیْمٍ۔ (الزخرف : ۳۱) 
’’ یہ قرآن دونوں  شہروں  کے (رئیسوں  میں  سے ) کسی بڑے بڑے آدمی پر کیوں  نہیں  نازل کیا گیا ؟ ‘‘۔ 
یہ حسد ہی کی آگ تھی جس نے انہیں  نبی صلی اللہ علیہ و سلم کا دشمن بنا دیا تھا۔ اور وہ نہیں  چاہتے تھے کہ اہل ایمان پر ان کے رب کی طرف سے کوئی خیر نازل ہو: 
مَا یَوَدُّ الَّذِیْنَ کَفَرُوْا مِنْ اَھْلِ الْکِتَابِ وَ لَا الْمُشْرِکِیْنَ اَنْ یُّنَزَّلَ عَلَیْکُمْ مِنْ خَیْرٍ مِنْ رَّبِّکُمْ، (البقرہ۔ ۱۰۵)
’’ جن لوگوں  نے کفر کیا خواہ وہ اہل کتاب ہوں  یا مشرک نہیں  چاہتے کہ تمہارے رب کی طرف سے تم پر کوئی خیر نازل ہو ‘‘۔ 
الغرض آیت کا منشاء یہ ے کہ ایک مؤمن کو جب کبھی کسی حاسد سے سابقہ پیش آۓ تو وہ اس کے فتنوں  سے بچنے کے لیے خدا کی پناہ مانگے۔ اس طرح وہ اپنے غصہ کو بھی قابو میں  کھ سکے گا اور خدا کی مدد کا بھی مستحق ہو گا۔ 
قرآن کے اختتام پر حاسد کے شر سے پناہ مانگنے کی جو ہدایت دی گئی ہے اس سے ایک اہم بات کی طرف اشارہ نکلتا ہے اور وہ یہ ہے کہ اہل ایمان خوب سمجھ لیں  کہ اس کتاب ہدایت کو پا کر انہیں  بڑی نعمت اور بہت بڑا شرف حاصل ہوا ہے۔ اس پر ان کے دشمنوں  کا انہیں  حاسدانہ نگاہوں  سے دیکھنا اور توحید سے جو ہدایت کی اصل بنیاد ہے انہیں  پھیرنے کے لیے ایڑی چوٹی کا زور لگانا ہر گز بعید نہیں  لہٰذا انہیں  چاہیے کہ اپنے حاسدوں  کی ریشہ دوانیوں  کی طرف سے چوکنا رہیں  اور ان کے فتنوں  سے بچنے کے لیے اللہ تعالیٰ کا سہارا لیں۔ 
(۱۱۴)۔ سورہ الناس 
(۶ آیات) 
بسم اللہ الرحمن الرحیم
اللہ رحمن و رحیم کے نام سے 

تعارف
نام
اس سورہ میں  پانچ مرتبہ الناس (انسان) کا لفظ آیا ہے۔ اس مناسبت سے اس کا نام الناس ہے۔ 
زمانۂ نزول
مکی ہے اور مضمون سے اندازہ ہوتا ہے کہ یہ اس وقت نازل ہوئی ہو گی جب کہ قرآن کے خلاف شیاطین انس و جن نے لوگوں  کے دلوں  میں  شکوک و شبہات پیدا کرنے کی مہم شروع کر دی تھی۔ 
مرکزی مضمون
 سورہ فلق کی طرح اس کا مرکزی مضمون بھی استعاذہ ہی ہے۔ البتہ اس میں  وسوسہ اندازی کا سب سے بڑا شر قرار دے کر اس سے پناہ مانگنے کی تعلیم دی گئی ہے۔ 
نظم کلام
 آیت ۱ تا ۳ میں  پناہ دہندہ کی صفات بیان کی گئی ہیں۔ 
آیت ۴ میں  جس کے شر سے پناہ مانگی گئی ہے اس کے ایک خطرناک اور شاطر دشمن ہونے سے متنبہ کیا گیا ہے۔ 
آیت ۵ میں  بتایا گیا ہے کہ اس کے حملوں  کا اصل نشانہ انسان کا دل ہوتا ہے۔ 
آیت ۶ میں  خبردار کیا گیا ہے کہ یہ دشمن جس طرح جنوں  میں  سے ہوتا ہے اس طرح انسانوں  میں  سے بھی ہوتا ہے۔ 
اہمیت
ترتیب کلام کے لحاظ قرآن کی یہ آخری سورہ ہے اور ایک پہلو سے وہ توحید کی محافظ ہے تو دوسرے پہلو سے پورے قرآن کی۔ توحید کی محافظ  اس طرح ہے کہ اس میں  توحید کے اصل دشمن شیطان کی شاطرانہ چالوں  سے ہوشیار رہنے اور اس کے شر سے بچنے کے لیے خداۓ واحد کا سہارا لینے اور اس کی پناہ مانگنے کی تلقین کی گئی ہے۔ رہا اس سورہ کا پورے قرآن کے لیے محافظ اور پاسبان ہونی تو جیسا کہ قرآن میں فرمایا گیا ہے : لَا یَتِیْہِ الْبَاطِلُ مِنْ بَیْنِ یَدَیْہِ وَلَامِنْ خَلْفِہٖ تَنْزِ یْلٌ مِّنْ حَکِیْمٍ حَمِیْدٍ۔ (باطل نہ اس کے آگے سے آ سکتا ہے اور نہ اس کے پیچھے سے۔ یہ اس ہستی کی طرف سے نازل ہوا ہے جو حکمت اور کمالات سے متصف ہے۔ حٰم السجدہ ۳۲)  مُعَوِّذَتَیْن کو اخیر یں  رکھ کر شیطان کے نفوذ کی تمام راہیں  بند کردی ہیں  اس لیے کلام الہٰی میں  شیطانی کلام کے خلط ملط اور باطل کے گڈ مڈ ہونے کا کوئی امکان نہیں  رہا۔ بالفاظ دیگر یہ سورہ اس بات کی ضمانت ہے کہ یہ کتاب شیطان اور اس قماش کے انسانوں  کی دخل اندازیوں  سے قیامت تک کے لیے محفوظ رہے گی۔ اس میں  کسی قسم کی آمیزش یا تحریف ممکن نہیں ہے۔ وہ ہمیشہ کے لیے اپنی اصل شکل میں   باقی رہنے والی کتاب ہے۔ 
ترجمہ 
اللہ رحمٰن و رحیم کے نام سے 
۱۔۔۔۔۔۔۔۔ کہو،۱*  میں  پناہ مانگتا ہوں انسانوں  کے رب کی ۲*  
۲۔۔۔۔۔۔۔۔ انسانوں  کے بادشاہ کی ۳*  
۳۔۔۔۔۔۔۔۔ انسانوں  کے معبود کی ۴*  
۴۔۔۔۔۔۔۔۔ وسوسہ ڈالنے والے خناس چھپنے والے *  کے شر سے ۵* 
۵۔۔۔۔۔۔۔۔ جو لوگوں  کے سینوں دلوں *  میں  وسوسے ڈالتا ہے ۶*  
۶۔۔۔۔۔۔۔۔ جو جنوں  میں  سے بھی ہوتا ہے اور انسانوں  میں  سے بھی ۷*  
تفسیر
۱۔۔۔۔۔۔۔۔ اس کے اولین مخاطب نبی صلی اللہ علیہ و سلم ہیں  اور لفظ قُلْ (کہو) سے سورہ کا آغاز اس بات کا ثبوت ہے کہ یہ کلام وحی ہے ، اور خداۓ تعالیٰ نے آپ کو جن الفاظ میں  پیغام پہنچانے کا حکم دیا تھا ٹھیک ٹھیک ان ہی الفاظ میں  آپ نے لوگوں  تک پہنچا دیا۔ ان میں  سے کوئی لفظ بھی حتیٰ کہ قُلْ (کہو) کا لفظ بھی آپ نے ساقط نہیں  فرمایا۔ یہ قرآن کے لفظ بہ لفظ وحیِ الٰہی ہونے کا صریح ثبوت ہے۔ 
۲۔۔۔۔۔۔۔۔ انسانوں  کا رب یعنی تمام لوگوں  کا پروردگار اور مال حقیقی۔ (آیت کا مطلب یہ ہے کہ جو خدا انسانوں  کا رب ہے وہی پناہ دہندہ بھی ہے۔ اس کے سوا کوئی پناہ دینے والا نہیں  ہے۔ اس لیے میں  پناہ کے لیے اسی طرف جوع کرتا ہوں۔ 
زبور میں  بھی اس سے ملتا جلتا مضمون ہے : 
’’ اے خدا ! میری حفاظت کر کیوں کہ میں  تجھ ہی میں  پناہ لیتا ہوں۔ میں  ے خداوند سے کہا تو ہی رب ہ۔ تیرے سوا میری بھلائی نہیں‘‘۔ (زبور ۱۶ : ۳۱) 
واضح رہے کہ اَعُوْذُ کے لفظی معنی پناہ لینے کے ہیں  جس سے اس بات کا اظہار ہوتا ہے کہ بندہ خدا سے نہ صرف پناہ مانگتا ہے بلکہ عملاً اس نے اپنے کو اسی کی حفاظت میں  دے دیا ہے اور اسی کا سہارا لے لیا ہے لیکن چوں  کہ معوذتین دعائیہ سورتیں  ہیں  اور اردو محاورہ میں  ایسے موقع پر پناہ مانگنا بولا جاتا ہے۔ اس لیے ہم نے لفظ اعوذ کا ترجمہ ’’ میں  پناہ مانگتا ہوں ‘‘ کیا ہے۔ 
۳۔۔۔۔۔۔۔۔ یعنی چونکہ خدا انسانوں  کا بادشاہ حقیقی ہے اس لیے وہ بندوں  کی حفاظت پر پوری طرح قادر ہے اس لیے میں  اسی مقتدر اعلیٰ کا سہارا لیتا ہوں۔ 
اس سے واضح ہوا کہ اللہ تعالیٰ کا اقتدار اعلیٰ جس طرح زمین اور آسمانوں  پر قائم ہے اسی طرح پورے بنی نوع انسان پر بھی قائم ہے۔ انسانی گروہوں  میں  سے کوئی گروہ ایسا نہیں جس پر اس کی بادشاہت قائم نہ ہو۔ اس لیے کسی گروہ کا اپنے کو اس کی بادشاہت سے آزاد سمجھ لینا ایک خلاف واقعہ بات ہے اس سے حقیقت تو نہیں  بدلتی البتہ انسان کا طرز عمل غلط ہو کر رہ جاتا ہے۔ یعنی وہ اپنے دائرہ عمل میں  سرکش بنکر رہ جاتا ہے۔ 
۴۔۔۔۔۔۔۔۔ یعنی حقیقتاً تمام انسانوں  کا معبود اللہ تعالیٰ ہی ہے اور یہاس کے رب اور بادشاہ ہونے کا تقاضا بھی ہے۔ یہ اور بات ہے کہ لوگوں  نے اس حقیقت سے انحراف کر کے غیر اللہ کو معبود بنا لیا ہو۔ عبادت کی مستحق تنہا اور اللہ کی ذات ہے اور کا کائنات میں  معبود یعنی عبادت کے لائق ہونا تنہا اسی کی صفت ہے اور وہی ہے جس کی عبادت آسمانوں  میں  بھی کی جاتی ہے اور زمین میں  بھی ، اس لیے انسانوں  کا معبود بھی اس کے سوا کوئی نہیں  ہے۔ 
اللہ تعالیٰ رب ، مَلِک (بادشاہ) اور الٰہٖ (معبود) مان کر جب بندہ اس سے پناہ کی درخواست کرتا ہے تو وہ اسے قبول فرماتا ہے۔ بالفاظ دیگر دعاۓ تعوذ کی قبولیت کے لیے توحید شرط لازم ہے۔ 
۵۔۔۔۔۔۔۔۔ وسوسہ کے معنی بُری بات اور بُرے خیال کے ہیں  جو غیر محسوس طریقہ پر کسی کے دل میں  ڈالا جاۓ اور وسواس کے معنی ہیں  وسوسہ اندازی کرنے والا۔ یہ شیطان کی صفت سے اور اس کی دوسری صفت خناس ہے۔ جو خنوس سے ہے اور جس کے معنی چھپنے ، غائب ہو جانے اور پیچھے ہٹنے کے ہیں  نیز اس کے ایک معنی انقباض (سکڑنے ) کے بھی ہیں۔ 
شیطان جب انسان کو کسی گناہ پر آمادہ کرنا چاہتا ہے تو وہ گناہ کے کام کو خوش نما بنا کر پیش کرتا ہے اور خوش گوار نتائج کی امید دلاتا ہے یہی چیز وسوسہ کی شکل میں  انسان کے دل میں  داخل ہوتی ہے اور جب وہ اس کے اثر کو قبول کرتا ہے تو یہ خیال پختہ ہو کر ارادہ اور عمل کی شکل اختیار کر لیتا ہے۔ سب سے پہلی وسوسہ اندازی شیطان نے آدم و حوا پر کی تھی : 
فَوَسْوَسَ لَھُمَا الشَّیطٰنُ لِیُبْدِیَ لَھُمَا مَا وُرِیَ عَنْھَمَا مِنْ سَوْآتِھِمَا وقَا لَ مَا نَھٰکُمَا رَبُّکُمَا عَنْ ھٰذِہِ اَلشَّجَرَۃِ اِلَّا اَنْ تَکُوْ نَا مَلَکَیْنِ اَوْتَکُوْنَا مِنَ الْخَالِدِیْنَ۔۔۔۔۔۔۔ وَ قَسَمَھُمَا اِنِّیْ لَکُمَا لَمِنَ النّٰصِحِیْنَ ( الاعراف ۲۰ ، ۲۱ )
’’ پھر شیطان نے ان پر وسوسہ اندازی کی تکہ ان کی شرمگاہیں  جو ان سے پوشیدہ کھی گئی تھیں  ان کے سامنے کھول دے۔ اور کہا کہ تمہارے رب نے تم کو اس درخت سے اس لیے روکا ہے کہ تم کہیں  فرشتے نہ بن جاؤ یا تمہیں  حیات جاوداں  حاصِل نہ ہو جاۓ۔ اس نے قسم کھا کر ان سے کہا کہ میں  تمہارا خیر خواہ ہوں  ‘‘۔ 
یہ شیطان کی وسوسہ اندازی کی واضح مثال ہے کہ کس طرح شیطان خیر خواہ بن کر آتا ہے اور گناہ کی ترغیب کیسے پر فریب انداز میں  دیتا ہے۔ آدم و حوا کے سامنے گو شیطان نمودار ہو گیا تھا، لیکن دنیا میں  اس کی وسوسہ اندازی چھپے دشمن کے حملہ کیطرح ہوتی ہے اس لیے آدمی کو اس کی وسوسہ اندازی کا پتہ نہیں  چلتا البتہ اپنے دل میں  وہ بُرے خیالات محسوس کرنے لگتا ہے لیکن ان خیالات کو قبول کرنا یا نہ کرنا انسان کے اپنے فیصلہ پر منحصر ہوتا ہے۔ اگر وہ بیدار اور اپنے دشمن کی طرف سے چوکنا ہو تو شیطانی وساوس کا کوئی اثر قبول نہیں  کرتا اور اگر غافل ہو تو اثر قبول کرتا ہے اور انسان کا قلب اسی صورت میں  بیدار رہتا ہے جب کہ اس میں  خدا کی یاد بس گئی ہو۔ ذکر الٰہی انسان کی مدافعت کا سب سے بڑا ہتھیار ہے۔ اس ہتھیار کو استعمال کر کے جب وہ دل میں  پیدا ہونے والے وسوسوں  سے خدا کی پناہ مانگتا ہے تو وسوسے بے اثر ہو کر رہ جاتے ہیں  اور شیطان کو ناکام لوٹنا پڑتا ہے۔ آیت کا منشاء شیطان کی ان چھپی کار روائیوں  سے جو وہ انسان کے خلاف کرتا ہے متنبہ کرنا ہے تاکہ انسان اپنے دشمن کی  طرف سے چوکنا رہے اور اپنی مدافعت کا سامان کرے۔ 
یہ تو آیت کے مفہوم کا عمومی پہلو ہے۔ رہا محل کلام کے لحاظ سے خصوصی پہلو تو  یہاں  خاص طور سے اس بات کی طرف اشارہ کرنا مقصود ہے کہ اہل ایمان کو قرآن کی شکل میں جو ہدایت عطا ہوئی ہے اس کے لیے سب سے بڑا خطرہ اگر کوئی ہے تو وہ شیطان کی وسوسہ اندازی ہی ہے۔ یعنی وہ ایسی باتیں  دل میں  ڈال سکتا ہے جو قرآن کے معاملہ میں  شکوک و شبہات پیدا کرنے والی اور راہ ہدایت سے منحرف کر دینے والی ہوں ، خاص طور سے عقیدہ توحید جو دین کی اساس اور قرآن کی اصل روح ہے ، شیطان کی ریشہ دوانیاں اس کے خلاف ہو سکتی ہیں۔ اس لیے اس دشمن کی شاطرانہ چالوں  سے ہوشیار رہنے اور اپنے دین اور عقیدہ کی حفاظت کا سامان کرنے کی ضرورت ہے۔ 
۶۔۔۔۔۔۔۔۔ دلوں  میں  وسوسے ڈالنا اردو محاورہ کے لحاظ سے ہے ورنہ اصل میں لفظ صدور استعمال ہوا ہے جو صدر کی جمع ہے۔ اور جس کے معنی سینہ کے ہیں۔ شیطان کی وسوسہ اندازی کا محل انسان کا باطن یعنی اس کا سینہ ہے۔ سینہ دل کے لیے بمنزلہ دہلیز کے لیے جہاں  سے وسوسے دل میں  داخل ہوتے ہیں۔ علّامہ ابن قیم نے اس کی بڑی اچھی تشریح کی ہے۔ 
’’ یہ نکتہ قابل غور ہے اللہ تعالیٰ نے : یُوَسْوِسُ فِیْ صُدُوْرِ النَّاسِ ( جو انسانوں  کے سینوں  میں  وسوسے ڈالتا ہے ) فرمایا اور یہ نہیں  فرمایا کہ ان کے دلوں  کی وسوسے ڈالتا ہے۔ کیونکہ سینہ دل کا صحن اور اس کا گھر ہے جہاں  سے واردات داخل ہو کر سینہ میں  مجتمع ہوتے ہیں  اس کے بعد دل میں  داخل ہوتے ہیں۔ لہٰذا سینہ دل کے لیے بمنزلہ دہلیز کے ہے۔ اور تمام احکام اور ارادے دل سے نکل کر سینہ میں  آتے ہیں  اور پھر وہاں  سے انکی تقسیم اسکے لشکروں  پر کی جاتی ہے ‘‘۔ (تفسیر العوذتین لا بن قیم۔ ص ۶۶) 
یعنی وسوسے دل میں  براہ راست داخل نہیں  ہوتے بلکہ سینہ کے واسطہ سے داخل ہوتے ہیں۔ گویا شیطان کے تیر سینہ میں پیوست ہو جاتے ہیں  اور ان کا زہریلا اثر دل پر اسی وقت ہوتا ہے جب دل غفلت کی نیند سو رہا ہو۔ ورنہ اگر دل ذکر الٰہی سے بیدار ہو تو وہ مدافعت کر لیتا ہے اور اس کے اثر سے محفوظ رہتا ہے۔ 
۷۔۔۔۔۔۔۔۔ یعنی وسوسہ اندازی کرنے والا شیطان محض ابلیس ہی نہیں  ہے بلکہ جنوں  اور انسانوں  میں  ایسے شیاطین بہ کثرت موجود ہیں  جو یہ کام کرتے رہتے ہیں  :۔ 
وَکَذَالِکَ جَعَلْنَا لِکُلِّ نَبِیِّ عَدُوًّ ا شَیٰطِیْنَ الْاِنْسِ وَ الْجِنِّ یُوْحِیْ بَعْضُھُمْ اِلٰی بعْضٍ زُخُرُفَ الْقَوٰلِ غُرُوْراً۔ (الانعام : ۱۱۲)
’’ اور اسی طرح ہم نے ہر نبی کے لیے انسانوں  اور جنوں  کے شیاطین کو دشمن بنا دیا ہے جو ایک دوسرے پر چکنی چپڑی باتیں  فریب دینے کے لیے القاء کرتے ہیں  ‘‘۔ 
جہاں  تک شیاطین جن کی وسوسہ اندازی کا تعلق ہے ان کا چھپ کر حملہ آور ہونا بالکل واضح  ہے۔ رہے شیاطین انس تو وہ بھی جب وسوسہ اندازی کرتے ہیں  تو اپنے اصلاً شیطان ہونے کی حیثیت کو چھپا کر ہی کرتے ہیں۔ چنانچہ وہ انسان کے خیر خواہ بن کر نمودار ہوتے ہیں  کیونکہ وہ جانتے ہیں  کہ ان کا کوئی خیال اور ان کا کوئی مشورہ کسی کے لیے اسی صورت میں  ابل قبول ہو سکتا ہے جب کہ ایک ناصح اور ایک خیر خواہ کی حیثیت سے وہ سامنے آئیں  تو کوئی شخص بھی ان کی طرف توجہ کرنے کے لیے آمادہ نہیں ہو گا۔ 
یہاں  یہ بات بھی سمجھ لینا چاہیے کہ شر پھیلانے کے تعلق سے اصل کردار شیاطین جن کا ہے جن کا سرغنہ ابلیس ہے۔ رہے شیاطین انس تو وہ ان ہی کے تابع ہیں۔ 

